མཚན་བྱང་།
 
ཆོས་སྲིད་ཟུང་འཇུག་ལ་དཔྱད་པ་ཐེ་ཚོམ་དྲ་བ་གཅོད་པའི་རལ་གྲི་ཞེས་བྱ་བ།
 
 
 
མཛད་པ་པོ།  མཁན་ཆེན་ཚུལ་ཁྲིམས་བློ་གྲོས།
 
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
བཀྲ་ཤིས་ཆོས་གླིང་ངེས་དོན་སྙིང་པོའི་དཔེ་ཚོགས་ཞིབ་འཇུག་སྡེ་ཚན།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
 
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
ནང་པའི་ཆོས་ཚོགས་བཀྲ་ཤིས་ཆོས་གླིང་།

དབང་ཚད།
 
 
 
དེབ་འདིའི་དབང་ཚད་བཀྲ་ཤིས་ཆོས་གླིང་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་དོན་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ཡོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་ངོ་སྤྲོད།

ལྗགས་རྩོམ་གྱི་སྐོར།
སྙིང་ཐིག་གི་འགྲེལ་བ་ཟླ་ཚེས་གསལ་བའི་འཛུམས་ཟེར་དང་།
རིས་མེད་གྲུབ་མཐའི་རྣམ་བཞག་ལུང་རིག་ནོར་བུའི་གཏེར་མཛོད།
རང་སྟོང་དང་གཞན་སྟོང་གི་རྣམ་བཞག་ལུང་རིག་སྤྲིན་དཀར་གླལ་བའི་སྒྲ་དབྱངས།
ཧ་ཤང་གི་ལྟ་བའི་དཔྱད་པ་དྲང་སྲོང་རྒན་པོའི་མཆོད་སྤྲིན།
དབུ་ཕར་གྱི་དཀའ་བའི་གནད་ཀྱི་དྲི་ལན།
དབུ་མའི་སྤྱི་དོན།
བརྒལ་ལན་དང་རྩོད་ལན་གྱི་སྐོར།
ལོག་ལྟ་ཚར་གཅོད་རིགས་ལམ་སེང་གེའི་ང་རོ།
ཆོས་རྗེ་དམ་པ་༧འཇིགས་མེད་ཕུན་ཚོགས་འབྱུང་གནས་མཆོག་གི་མཛད་རྣམ་དད་པའི་གསོ་སྨན་དང་། གཞན་ཡང་སྐྱེ་བ་སྔ་ཕྱིའི་བསྒྲུབ་བྱེད་སྐོར་དང་།
དྲི་མེད་ལུང་རིགས་ཀྱི་རྒྱན་པ་ལྟ་གྲུབ་ཀྱི་སྐོར་དང་།
ཕུལ་བྱུང་སྙན་ངག་གི་སྐོར་སོགས་དང་། 
བོད་ཀྱི་མང་མཛོད་ཆེན་མོ་གསར་བ། 
ཡང་དག་པའི་འཚོ་ཐབས་རྣམ་གསུམ།
དགེ་བཅུའི་སྲོལ་གྱི་རྣམ་གཞག །
ཆོས་སྲིད་ཟུང་འཇུག་ལ་དཔྱད་པ།
ལུགས་གཉིས་གསར་བའི་མེ་ལོང་སོགས་ཤིན་ཏུ་མང་ཡང་འདིར་ཁ་ཤས་ཙམ་མགོ་ཟིན་རྔ་ཟིན་དུ་བྲིས་པ་ཡིན་ནོ། །

ཐོག་མར་དགེ་བ་ཀླད།
 
 
མཚན་བྱང་།
 
 
ཆོས་སྲིད་ཟུང་འཇུག་ལ་དཔྱད་པ་ཐེ་ཚོམ་དྲ་བ་གཅོད་པའི་རལ་གྲི་ཞེས་བྱ་བ།
 
 
ཕྱག་འཚལ་བ།
 
 
བླ་མ་དང་མགོན་པོ་འཇམ་པའི་དབྱངས་ལ་ཕྱག་འཚལ་ལོ། །
 
 
གླེང་གཞི།
 
 
	སའི་གོ་ལའི་ཐོག་འདིར་མིའི་འགྲོ་བ་ཆགས་པ་ནས་བཟུང་འདོད་ཆགས་དང་ཞེ་སྡང་དང་གཏི་མུག་དང་ང་རྒྱལ་དང་ཕྲག་དོག་སོགས་ཉོན་མོངས་པའི་བསམ་པ་མང་པོ་ཞིག་ལྷན་སྐྱེས་སུ་བྱུང་། དེ་རྣམས་མཐུ་བརྟས་པ་ལས་རིགས་མཐུན་ནམ་རིགས་མི་མཐུན་པའི་ནང་ཕན་ཚུན་དུ་དྲག་ཞན་དང་མཐོ་དམན་དང་ཕྱོགས་རིས་སོགས་འདྲ་མཉམ་མ་ཡིན་པའི་བྱ་བ་སྣ་ཚོགས་པ་ཞིག་མགོ་འབུས་པ་ནས་སྨིན་པ་དང་དར་བར་གྱུར། དེ་དག་ཀྱང་ཡོངས་སུ་མཐུ་བརྟས་པ་ལས་རྩོད་པ་དང་འཐབ་པ་དང་གཡུལ་འགྱེད་པ་དང་ནོར་འཕྲོག་པ་དང་བྲན་དུ་བཀོལ་བ་དང་རྫུན་གྱིས་བསླུ་བ་སོགས་ཀྱི་བྱ་བ་རྒྱ་ཆེ་ཞིང་རྒྱུན་རིང་བ་གྲངས་མེད་པ་ཞིག་བྱུང་སྟེ། དེའི་ཆ་ནས་གླེང་ན་མིའི་རིགས་ཀྱི་ལོ་རྒྱུས་དེ་འཐབ་རྩོད་ཀྱི་ལོ་རྒྱུས་ཤིག་ཡིན་ཞེས་བརྗོད་ན་མི་འཐད་པ་ཅི་ཡང་མེད་པ་ལྟ་བུ་ཞིག་ཡིན། དེ་དག་གི་མཇུག་འབྲས་སུ་ནད་ཡམས་འཇིགས་སུ་རུང་བ་མཆེད་ནས་མི་ཕལ་མོ་ཆེ་ཁ་དག་པ་དང་། མུ་གེ་ཆེན་པོ་བྱུང་ནས་མིའི་ཤ་ཡང་གཞན་གྱི་ལག་ནས་ཉོས་ཏེ་བཟའ་དགོས་པའི་དུས་ལ་ཐུག་པ་སོགས་སྡུག་བསྔལ་གྱི་རྣམ་གྲངས་བརྗོད་ཀྱིས་མི་ལངས་པ་གཅིག་རྗེས་གཉིས་མཐུད་དུ་བྱུང་སྟེ། ནད་མུག་འཁྲུགས་རྩོད་འདི་རྣམས་ཀྱི་ཕྱོགས་ནས་བརྗོད་ན་མིའི་རིགས་ཀྱི་ལོ་རྒྱུས་དེ་སྡུག་བསྔལ་གྱི་ལོ་རྒྱུས་རིང་མོ་ཞིག་ཏུ་ངོས་འཛིན་བྱེད་ཆོག་པ་ལྟ་བུར་ཡོད་དོ། །
	དེའི་ཕྱིར་སྡུག་བསྔལ་དེ་དག་བསལ་བའི་ཆེད་དུ་མི་ཁྲི་འབུམ་དུ་མས་ལོ་ཁྲི་ཁྲག་མང་པོའི་བར་དུ་བསམ་བློ་བཏང་ཞིང་བཙལ་བས་ཐབས་གཉིས་རྙེད་དེ། གཅིག་ནི་རེ་ཞིག་ལུས་དང་ངག་གི་ངན་སྤྱོད་ཅི་རིགས་པ་ཞིག་ལ་ཚོད་འཛིན་ཕྱོགས་རེ་བ་ཞིག་བྱས་ཏེ་གནས་སྐབས་བདེ་འཇགས་ཀྱི་ངང་དུ་གནས་པར་བྱེད་པའི་ཐབས་ཏེ། འཇིག་རྟེན་མི་ཆོས་ཞེས་བྱ་བ་དེ་ཡིན།།གཅིག་ནི་ལུས་ངག་ཡིད་གསུམ་གྱི་ངན་སྤྱོད་ཐམས་ཅད་བསྡམས་ནས་མི་ཡུལ་ཞི་བདེའི་ངང་དུ་གནས་པར་བྱེད་པའི་ཐབས་ཏེ་ལྷ་ཆོས་ཞེས་བྱའོ། །
	འདི་གཉིས་གཅིག་གི་གྲོགས་སུ་གཅིག་འགྲོ་བའི་འབྲེལ་བ་ཅན་ཡིན་པའམ་གཅིག་གི་གཤེད་དུ་གཅིག་ལངས་པའི་འགལ་བ་ཅན་གང་ཡིན་གྱི་ཐད་ལ་ཅ་ཅོ་སྣ་ཚོགས་འདོན་པར་སྣང་ཡང་མང་པོ་ཞིག་གིས་དབྱེ་འབྱེད་བྱེད་མ་ཤེས་པའི་དབང་གིས་བློ་རབ་ཏུ་འཁྲིགས་པར་འདུག་པས་འདི་ལ་རང་གི་བསམ་ཚུལ་ཞིག་བརྗོད་པར་འདོད་དོ། །

བར་དུ་དགེ་བ་གཞུང་།
 
 
	འདི་བཤད་པ་ལ་གསུམ་སྟེ། ཆོས་སྲིད་ཟུང་འཇུག་བཤད་པ་དང་། ཆོས་སྲིད་ཁ་བྲལ་བཤད་པ་དང་།  དེ་གཉིས་ཀྱི་དོན་ལ་དཔྱད་པའོ།།

ཆོས་སྲིད་ཟུང་འཇུག་བཤད་པ།
 
 
	དང་པོ་ལ་འཛམ་གླིང་ནུབ་ཕྱོགས་སུ་གཙོ་བོར་གྲགས་པའི་ཆོས་སྲིད་ཟུང་འཇུག་དང་། བོད་བཙན་པོའི་དུས་ཀྱི་ཆོས་སྲིད་ཟུང་འཇུག་གི་ངོ་བོ་ངོས་གཟུང་བའོ། །
 
 
༡༽ནུབ་ཕྱོགས་སུ་གྲགས་པའི་ཆོས་སྲིད་ཟུང་འཇུག
 
 
	དང་པོ་ནི། དེང་སང་འཛམ་གླིང་ཡོངས་ལ་གྲགས་པའི་ཆོས་སྲིད་ཟུང་འཇུག་ཅེས་པ་ནི། ཆོས་སྲིད་ཀྱི་དབང་ཆ་དང་ཡེ་ཤུ་ཆོས་ལུགས་ཀྱི་ཆོས་ཚོགས་ལྟ་བུའི་ཆོས་ལུགས་སྒྲིགས་འཛུགས་ཀྱི་དབང་ཆ་གཉིས་པོ་མི་གཅིག་གིས་གཟུང་བ་སྟེ། ཆབ་སྲིད་ཀྱི་གཙོ་འཛིན་གྱིས་ཆོས་ལུགས་ཀྱི་གཙོ་འཛིན་ཡང་བྱེད་པའམ་ཆོས་ལུགས་ཀྱི་གཙོ་འཛིན་གྱིས་ཆབ་སྲིད་ཀྱི་གཙོ་འཛིན་ཡང་བྱེད་པའི་ཆབ་སྲིད་ལམ་ལུགས་ཤིག་ལ་བྱ་སྟེ། ཐ་སྙད་འདི་དེང་སང་ཚད་ལྡན་དུ་བརྩི་བའི་ཚིག་མཛོད་སོགས་དཔེ་ཆ་མང་པོ་ལས་དེ་ལྟར་ངོས་འཛིན་བྱེད་པར་སྣང་སྟེ། དེ་ཡང་ཨོ་ཁུ་སུ་ཧྥོད་ཚིག་མཛོད་ལས། (Oxford Dictionary, སྲིད་གཞུང་འདིས་འཇིག་རྟེན་བྱེད་པ་པོའམ་ལྷ་དེ་རྒྱལ་ཁབ་ཀྱི་ཆེས་མཐོ་བའི་མི་དམངས་ཀྱི་དབང་སྒྱུར་པ་པོར་ཁས་ལེན་པར་བྱེད་དེ། རྒྱལ་ཁབ་དེ་ཐད་ཀར་ལྷའི་ནུས་པའམ་ལྷས་ཁྲིད་སྟོན་བྱ་བའི་དཔོན་པོས་སྣ་ཁྲིད་པར་བྱེད་པར་འདོད་དོ། (Theocracy) ཞེས་པའི་ཧེ་ལིན་གྱི་ཡི་གེའི་ནང་དོན་ཡང་། ལྷས་དབང་བསྒྱུར་བྱ་བ་ཞེས་པའི་དོན་ཡིན། དད་ལྡན་རྣམས་ལ་མཚོན་ན། བྱེད་པ་པོའི་ལྷའམ་ཆོས་ལུགས་ལས་ཁུངས་ཏེ། ཆོས་ཚོགས་ལྟ་བུ་ཞིག་གིས་སྤྱི་དམངས་སྲིད་གཞུང་གི་གོ་གནས་ཀྱི་ཚབ་བྱས་ནས་མིའི་འཇིག་རྗེན་ལ་དབང་སྒྱུར་བའི་སྲིད་གཞུང་སྟེ། ལྷ་དབང་སྲིད་གཞུང་གིས་ལག་ལེན་དུ་བསྟར་བ་ནི་འཇིག་རྟེན་བྱེད་པ་པོས་ལྷ་ཆེམས་ལས་བཤད་པའི་ཁྲིམས་ལུགས་དག་གོ །ཞེས་སྨྲས་ཏེ། འདི་ལ་ལྷ་དབང་ཆབ་སྲིད་ཅེས་ཀྱང་གྲགས་སོ། །
	ཡང་ཆོས་སྲིད་ཟུང་འཇུག་གི་ཆབ་སྲིད་ཀྱི་རྣམ་པ་ཅུང་ཟད་མི་འདྲ་བ་གཞན་ཞིག་ནི། དབྱིན་ཇིའི་ཤེས་བྱ་ཀུན་འདུས། (Encyclopedia Britannica Online, ཆབ་སྲིད་ཀྱི་མ་ལག་འདིའི་ནང་དུ་རྒྱལ་ཁབ་ཀྱི་མགོ་ཁྲིད་དེ་ཚོས་ཚོགས་ཀྱི་མགོ་གཙོ་དང་ཆོས་ལུགས་ཀྱི་བྱ་བའི་ནང་གི་ཆེས་མཐོ་བའི་ཁྲུན་གཅོད་པའང་ཡིན། ཐ་སྙད་འདི་རོམ་བཙན་རྒྱལ་གྱི་མཇུག་གི་དུས་སམ་པེལ་ཟན་ཐེམ་(Byzantium, རྒྱལ་རབས་ཀྱི་ལོ་རྒྱུས་ནང་དུ་རྟག་པར་འབྱུང་། དེང་རབས་ཀྱི་ལོ་རྒྱུས་རིག་པ་བ་ཕལ་ཆེ་བས་པེལ་ཟན་ཐེམ་གྱིས་ཁྲིམས་ལུགས་ཡིག་ཆའི་ནང་དུ་བྲིས་ཡོད་པ་དེ་རྒྱལ་པོའི་བརྒྱུད་པ་དང་ཆོས་ལུགས་ལས་ཁུངས་ཕན་ཚུན་བརྟེན་ནས་གནས་པའི་འབྲེལ་བ་ཡིན་གྱི། ཆོས་ལུགས་ལས་ཁུངས་ཁོ་ན་རྒྱལ་པོའི་བརྒྱུད་པ་ལ་བརྟེན་ནས་གནས་པ་མིན་པར་འདོད། ལོ་རྒྱུས་རིག་པ་བ་རྣམས་ཀྱིས་པེལ་ཟན་ཐེམ་གྱིས་ཡེ་ཤུ་ཆོས་ལུགས་ཀྱི་དད་པའི་ཐད་ལ། རྒྱལ་པོ་ལ་ཡོད་པའི་མི་ནུབ་པའི་དབང་ཆ་དང་ཡེ་ཤུ་ཆོས་དཔོན་ལ་ཡོད་པའི་ལྷས་གནང་བའི་དབང་ཆ་དག་ཁས་མི་ལེན་པར་འདོད་དོ། ཞེས་ཟེར་ཏེ། རྒྱལ་པོ་ལ་ཡོད་པའི་མི་ནུབ་པའི་དབང་ཆ་ཞེས་པ་དང་ཆོས་དཔོན་ལ་ཡོད་པའི་ལྷས་གནང་བའི་དབང་ཆ་ཞེས་པའི་དོན་ནི། གོང་དུ་བཤད་པའི་ལྷ་དབང་ཆབ་སྲིད་ཀྱི་སྐབས་སུ་བྱུང་བའི་རྒྱལ་པོ་རྣམས་ལྷའི་སྐུ་ཚབ་ལྟ་བུར་བྱས་ནས་ཁོང་རྣམས་ལ་འཇིག་རྟེན་བྱེད་པ་པོའི་ལྷས་གནང་བའི་དབང་ཆ་དམིགས་བསལ་བ་ཡོད་པར་འདོད་པ་དེ་ཡིན་ལ། ཆོས་དཔོན་ལ་ལྷས་གནང་བའི་དབང་ཆ་ཞེས་པའང་དེའོ། །
	ཨོ་ཁུ་སུ་ཧྥོད་ཡེ་ཤུ་ཆོས་ལུགས་ཀྱི་བསྡུས་གསལ་དག་ཡིག་ལས།(The Concise Oxford Dictionary of the Christian Church, ལྟོས་མེད་ཀྱི་དབང་ཆ་ལོངས་སུ་སྤྱད་དུ་ཡོད་པའི་རྒྱལ་པོའི་རྒྱུད་པ་དེར་ཁོའི་མངའ་ཁུངས་ཀྱི་ཆོས་ཚོགས་ནང་དུའང་བླ་ན་མེད་པའི་ཚོད་འཛིན་གྱི་དབང་ཆ་ཡོད་པ་སྟེ། དབང་ཆ་བཀོལ་སྤྱོད་ཀྱི་རྒྱ་ཁྱོན་དེ་ཐ་ན་ནམ་རྒྱུན་ཆོས་ཚོགས་རང་གིས་བསྒྲུབ་པར་བྱ་བའི་བདག་གཉེར་ཡན་ཆད་ལ་ཁྱབ་པ་ཞིག་གོ །ཐ་སྙད་འདི་ཆེས་རྒྱུན་པར་མཐོང་བ་ནི་པེལ་ཟན་ཐེམ་དུས་རབས་ཀྱི་རྒྱལ་པོ་དག་གིས་ཆོས་ལུགས་ལས་ཁུངས་ལ་དབང་བྱེད་པའི་བཤད་པ་དག་ལས་སོ། ཞེས་སྨྲས་ཏེ། ལྟོས་མེད་ཀྱི་དབང་ཆ་ཞེས་པ་ནི་སུ་ལའང་ལྟོས་མི་དགོས་པའི་དབང་ཆ་རང་རྐྱ་ཐུབ་པའོ། །
	ཡང་དེ་ཉིད་ལས། སྲིད་གཞུང་གི་ཁེ་དབང་དང་ཆོས་ཚོགས་ཀྱི་རྣམ་ཤེས་ཕྱོགས་ཀྱི་དབང་ཆ་ཟུང་དུ་འབྲེལ་བའམ་ཆོས་ཚོགས་ལས་མཐོ་བའམ་དེའི་གོང་ན་གནས་པའི་འདུ་ཤེས་ཤིག་སྟེ། ཁྱད་པར་དུ་དེ་གཉིས་ཀྱི་འབྲེལ་བ་ལ་མཚོན་ན། ཆེས་རྩེར་སོན་པའི་སྐབས་ཀྱི་རྣམ་པ་དེ་ནི་ཆབ་སྲིད་ཀྱི་རིག་པ་ཞིག་ཡིན་པར་མངོན་ཅིང་། རྒྱལ་ཁབ་ཀྱི་གཙོ་འཛིན་གནའ་རབས་ཡོ་རོབ་ཀྱི་རྒྱལ་པོ་ལྟ་བུ་དེ་དག་ཆོས་ཚོགས་ཀྱི་ཆེས་མཐོ་བའི་གཙོ་འཛིན་ཡང་ཡིན་པ་སྟེ། རྣམ་པ་འདི་ནི་ལྷ་དབང་ཆབ་སྲིད་ཀྱི་ལྡོག་ཕྱོགས་སུ་གནས་པའོ། ཞེས་སོ། ཆོས་ཚོགས་ཀྱི་རྣམ་ཤེས་ཕྱོགས་ཀྱི་དབང་ཆ་ཞེས་པ་ནི་མི་སེམས་ལ་དབང་སྒྱུར་བ་འདི་ཆོས་ཕྱོགས་ཀྱི་དབང་ཆ་ཡིན་པར་སྟོན་པའོ། ལྷ་དབང་ཆབ་སྲིད་ཀྱི་ལྡོག་ཕྱོགས་སུ་གནས་པ་ཞེས་པ་ནི། ལུགས་འདི་རྒྱལ་པོ་ལ་ལྷས་བྱིན་པའི་དབང་ཆ་ཡོད་པར་མི་འདོད་པ་ཡིན། དེས་ན་ལྷ་དབང་ཆབ་སྲིད་དང་འདི་གཉིས་ཀའང་ཆོས་སྲིད་ཟུང་འཇུག་གི་ཆབ་སྲིད་ལམ་ལུགས་ཡིན་པ་ལ་ཁྱད་པར་མེད་ཀྱང་། ལྷ་དབང་ཆབ་སྲིད་ཀྱི་ལྷས་བྱིན་དབང་ཆ་གཙོ་བོར་བྱས་ནས་དབང་སྒྱུར་པ་དང་། འདིས་མི་གཅིག་གིས་ཆོས་སྲིད་གཉིས་ཀ་ལ་དབང་སྒྱུར་ཆོག་པའི་མིའི་དབང་ཆ་གཙོ་བོ་བྱས་ཏེ་དབང་སྒྱུར་བ་ཡིན་པར་མངོན་ནོ། །
	ཀྲུང་གོའི་ཤེས་བྱ་ཀུན་འདུས་ཆེན་མོ་ལས། ཆོས་སྲིད་ཟུང་འཇུག་ཞེས་པ་དེ་ཆབ་སྲིད་ཀྱི་དབང་ཆ་དང་ལྷའི་དབང་ཆ་གཉིས་གཅིག་ཏུ་བྱས་པའི་ཆབ་སྲིད་ཀྱི་ལམ་ལུགས་ཤིག་སྟེ། འདིའི་རྩ་བའི་ཁྱད་ཆོས་ནི། རྒྱལ་ཁབ་ཀྱི་མགོ་གཙོ་དང་ཆོས་ལུགས་ཀྱི་གཙོ་འཛིན་གཉིས་མི་གཅིག་གིས་བྱེད་ཅིང་ཆབ་སྲིད་ཀྱི་དབང་ཆ་དང་ཆོས་ཀྱི་དབང་ཆ་གཉིས་མི་གཅིག་གིས་འཛིན་པ་དང་། རྒྱལ་ཁབ་ཀྱི་ཁྲིམས་ཀྱི་གཞི་རྩ་ཆོས་ལ་བྱས་ཏེ། ཆོས་ཀྱི་ནང་དོན་དེ་དམངས་ཁྲོད་ཀྱི་དོན་ཐམས་ཅད་ཐག་གཅོད་བྱེད་པའི་ཚད་གཞིར་བྱེད་པ་དང་། སྤྱིར་བཏང་མི་ཐམས་ཅད་ལ་ཕྱོགས་རིས་པའི་ཆོས་ལུགས་གཅིག་ལ་དད་ཞེན་དྲག་པོ་ཡོད་པ་བཅས་ཡིན་ཞེས་ཟེར་རོ། །
	ཆབ་སྲིད་ཀྱི་ལམ་ལུགས་འདི་དག་ནི་ཡོ་རོབ་ལོ་རྒྱུས་ཀྱི་ཐོག་གི་དུས་རབས་དཀྱིལ་མ་ཞེས་པ་ཧ་ལམ་ཕྱི་ལོ་༤༧༦ནས་༡༤༥༣བར་གྱི་ལོ་སྟོང་ལ་ཉེ་བ་ཙམ་གྱི་རིང་ལ་བྱུང་བ་དག་ཡིན་ལ། ཕྱིས་སུ་བྱུང་བའི་ཡོ་རོབ་དང་ཨ་རིའི་ལོ་རྒྱུས་སྨྲ་བ་མང་པོ་ཞིག་གིས་དུས་སྐབས་འདི་ལ་མུན་པའི་དུས་སྐབས་ཅེས་ཀྱང་སྨྲ་བར་འདུག་སྟེ། འདིའི་རིང་ལ་ཆོས་ལུགས་ལ་བརྟེན་ནས་བྱུང་བའི་གཡུལ་འགྱེད་མང་པོ་དང་ནད་ཡམས་མང་པོ་བྱུང་ནས་ཡོ་རོབ་ཀྱི་མི་རྣམས་ཀྱིས་དཀའ་སྡུག་མང་པོ་མྱང་དགོས་བྱུང་བས་དེ་སྐད་དུ་བརྗོད་པ་ཡིན་འདུག་གོ །
 
 
༢༽བོད་ཀྱི་ཆོས་སྲིད་ཟུང་འཇུག་གི་ངོ་བོ།
 
 
	གཉིས་པ་བོད་གངས་ཅན་གྱི་ལོ་རྒྱུས་ཐོག་ཏུ་གྲགས་པའི་ཆོས་སྲིད་ཟུང་འཇུག་ཅེས་པ་ནི། ཆོས་རྒྱལ་མེས་དབོན་རྣམས་གསུམ་ཀྱི་སྐུ་རིང་ལ་བྱུང་བའི་ཆོས་སྲིད་ཟུང་འཇུག་ལྟ་བུ་སྟེ། རྒྱལ་པོ་རྣམས་ཀྱིས་ཚེ་སྔ་ཕྱི་ལ་ཡིད་ཆེས་དང་ལས་རྒྱུ་འབྲས་ལ་བརྩི་བསྲུང་དང་བྱམས་སྙིང་རྗེའི་སྒོ་ནས་ཆབ་འབངས་རྣམས་སྲུང་ཞིང་སྐྱོང་བྱེད་ཅིང་། རྒྱལ་ཁབ་དེ་ན་སྲིད་ཀྱང་ཡོད་ལ་ཆོས་ཀྱང་ཡོད་པ། ཆོས་ཀྱིས་རྒྱལ་སྲིད་མི་བཤིགས་ཅིང་སྲིད་ཀྱིས་ཆོས་ལུགས་མི་གནོན་པར་རང་རང་གི་ས་ནས་རང་རང་གི་ཕན་པ་བསྒྲུབས་ནས་གནས་པའོ། འདི་ནི་བོད་གངས་ཅན་ལ་གྲགས་པའི་ཆོས་སྲིད་ཟུང་འཇུག་སྟེ། ཨོ་རྒྱན་འཇིགས་མེད་ཆོས་ཀྱི་དབང་པོའི་ཆོས་འབྱུང་འབེལ་གཏམ་གྱི་ཁྲི་སྲོང་ལྡེའུ་བཙན་གྱི་སྐབས་ལས། ཕྱི་རོལ་མུ་སྟེགས་ཀྱི་རྒྱུ་འགྲུལ་བཀའ་སྲུང་བསྟན་མའི་འཕྲིན་ལས་ཀྱིས་མཚམས་བཅད་དེ་རྒྱལ་བསྟན་ཡིད་བཞིན་གྱི་ནོར་བུ་ཕྱི་མའི་མཐར་ཡང་ཉམས་པ་མེད་པའི་མཛད་འཕྲིན་རྩིབས་སྟོང་གི་འཁོར་ལོས་སྣ་དྲངས་སྟེ། འཛམ་བུའི་གླིང་སུམ་གཉིས་ཀྱི་རྒྱལ་སྲིད་ལ་དབང་བྱས་ནས་ཆོས་སྲིད་ཟུང་འཇུག་གི་སྣང་བ་འགྲན་ཟླ་དང་བྲལ་བར་མཛད། ཅེས་གསུངས་པ་བཞིན་ནོ། འདི་ཅུང་ཟད་ཞིབ་པར་བཤད་ན་དོན་ཚན་བདུན་ཏེ། ཆོས་སྲིད་ཟུང་འཇུག་གི་ཆབ་སྲིད་དང་། ཆོས་སྲིད་ཟུང་འཇུག་གི་ཁྲིམས་ལུགས་དང་། ཆོས་སྲིད་ཟུང་འཇུག་གི་དཔལ་འབྱོར་དང་། ཆོས་སྲིད་ཟུང་འཇུག་གི་དམག་དོན་དང་། ཆོས་སྲིད་ཟུང་འཇུག་གི་སློབ་གསོ་དང་། ཆོས་སྲིད་ཟུང་འཇུག་གི་ཆོས་ལུགས་དང་། ཆོས་སྲིད་ཟུང་འཇུག་གི་འབྲས་བུ་བཤད་པའོ། །
 
 
༡ ཆོས་སྲིད་ཟུང་འཇུག་གི་ཆབ་སྲིད།
 
 
	དང་པོ་ཆོས་སྲིད་ཟུང་འཇུག་གི་ཆབ་སྲིད་བཤད་པ་ལ་བཞི་སྟེ། ཆོས་སྲིད་ཟུང་འཇུག་གི་ཆབ་སྲིད་སྐྱོང་བ་པོའི་གཙོ་བོ་རྒྱལ་པོ་རང་ཉིད་ལ་ཆ་རྐྱེན་ཅི་ཚང་བར་བྱ་དགོས་པ་དང་། དེས་བསམ་པའི་ཀུན་སློང་ཅི་འདྲ་ཞིག་གི་ཐོག་ནས་ཆབ་སྲིད་སྐྱོང་དགོས་པ་དང་། དེ་ལག་བསྟར་བྱེད་ཚུལ་གྱི་གལ་འགག་བཤད་པ་དང་། ཆབ་སྲིད་ཀྱི་རིག་པའི་འབྱུང་ཁུངས་བཤད་པའོ།།
 
 
1 ཆོས་སྲིད་ཟུང་འཇུག་གི་ཆ་རྐྱེན།

	མཛའ་བཤེས་རྣམས་ལ་རྗེས་སུ་བསྲུང་བའི་འདུ་ཤེས་ཀྱིས་གནས་པ་ནི་མཛའ་བ་བརྟན་པ་དང་། ཐམས་ཅད་དང་མཛའ་བའོ། ལོངས་སྤྱོད་རྣམས་ལ་སྨན་གྱི་འདུ་ཤེས་ཀྱིས་གནས་པ་ནི་འདོད་པ་ལ་ལོག་པར་གཡེམ་པས་ཡོངས་སུ་མི་སྤྱོད་ཅིང་ལོངས་སྤྱོད་རྣམས་ལ་མ་ཆགས་པར་ཡོངས་སུ་སྤྱོད་པའོ། བདག་ལ་བདག་མེད་པའི་འདུ་ཤེས་ཀྱིས་གནས་པ་ནི་ཆོས་དོན་དུ་གཉེར་ཞིང་དགེ་སྦྱོང་དང་བྲམ་ཟེ་རྣམས་ཀྱི་དྲུང་དུ་མཆིས་ཏེ་རྗེས་སུ་མཐུན་པའི་ཆོས་ལ་ནན་ཏན་དུ་བགྱི་བ་ལ་འཇུག་པ་སྟེ། ཞེས་གསུངས་སོ། །
	གཉིས་པ་ཞར་བྱུང་ནི། དེ་འདྲའི་རྒྱལ་པོ་དེ་ལ་འབངས་རྣམས་སེམས་དགའ་ནས་ལེགས་སྐྱེས་ཕུལ་བ་ཙམ་གྱིས་ཀྱང་རྒྱལ་པོའི་མཛོད་གང་བར་གསུངས་ཏེ། གོང་གི་འཕྲོས་ལས། རྒྱལ་པོ་ཆེན་པོ་འདུ་ཤེས་ཀྱིས་གནས་པ་བརྒྱད་པོ་དེ་དག་གིས་གནས་པ་ཆོས་དང་ལྡན་པའི་རྒྱལ་པོ་ནི་སྐྱེས་ཕུལ་བ་ཙམ་གྱིས་ཀྱང་ཕྱག་མཛོད་མངོན་པར་འཕེལ་བར་འགྱུར་གྱི། ཆོས་དང་མི་ལྡན་པས་ནི་སྒྱུའི་སྦྱོར་བ་དང་། གཡོའི་རྣམ་པ་ཐམས་ཅད་བསྒྲུབས་ཀྱང་དེ་ལྟར་འཕེལ་བར་མི་འགྱུར་ལགས་སོ། ཞེས་གསུངས་སོ། །
 
 
3 དེ་ལག་བསྟར་བྱེད་ཚུལ།
 
 
	གསུམ་པ་ཆབ་སྲིད་དེ་ལག་བསྟར་བྱེད་ཚུལ་གྱི་གལ་འགག་བཤད་པ་ནི། རྒྱལ་པོས་ཆོས་སྲིད་ཟུང་འཇུག་གི་ཆབ་སྲིད་སྐྱོང་བ་ལ་རང་ཉིད་རྩ་བའི་རྩ་དོན་གཉིས་ཀྱི་ཐོག་ནས་བྱ་བ་བསྒྲུབ་དགོས་ཤིང་། རྩ་དོན་གཉིས་པ་ནི་བག་ཡོད་པ་དང་སྙིང་རྗེ་བསྐྱེད་པ་འདི་གཉིས་ཡིན། དེ་ལས་བག་ཡོད་པ་ཞེས་པ་ནི། རྒྱུ་ནོར་ལོངས་སྤྱོད་རྣམས་ལ་མི་རྟག་པ་སོགས་ཀྱི་འདུ་ཤེས་བཞག་ནས་འདོད་ཆུང་ཆོག་ཤེས་ཀྱིས་འཚོ་བར་བྱེད་པ་ལས་རུལ་སུངས་ཀྱི་བྱ་བ་སྣ་ཚོགས་པ་མི་སྒྲུབ་པ་སྟེ། དེ་ཉིད་ལས། རྒྱལ་པོ་ཆེན་པོ་དེ་ལ་ཆོས་དང་ལྡན་པའི་རྒྱལ་པོའི་ལོངས་སྤྱོད་རྣམས་དང་བདག་ཉིད་ཀྱང་མི་རྟག་པར་རྟོགས་ཤིང་དྲན་པ་ཉེ་བར་གཞག་སྟེ། ཉེས་དམིགས་སུ་ལྟ་ཞིང་ངེས་པར་འབྱུང་བ་འཚལ་བས་ལོངས་སྤྱོད་རྣམས་ལ་སྤྱོད་ཅིང་རྒྱལ་པོའི་དབང་ཕྱུག་གི་དབང་བགྱིད་པ་འདི་ནི་དེའི་བག་མཆིས་པ་ལགས་སོ། ཞེས་གསུངས་སོ། སྙིང་རྗེ་བ་ཞེས་པ་ནི། མི་དམངས་ཀྱི་ལག་ནས་རྒྱུ་ནོར་མི་འོས་བཞིན་དུ་མི་ལེན་པ་དང་བླངས་ནས་ལོངས་མི་སྤྱོད་པ་དང་། འབངས་རྣམས་སུ་མུ་གེ་བྱུང་བའི་ཚེ་དེ་ལས་སྐྱོབ་པ་དང་ཕྱི་རོལ་གྱི་དགྲ་དང་ནང་གི་ཆོམ་རྐུན་སོགས་ལས་སྐྱོབ་ཅིང་ཕན་འདོགས་པ་སོགས་ཡིན་པར་གསུངས་ཏེ། དེ་ཉིད་ལས། གང་ལ་གནས་ཏེ་མ་ཐོབ་པའི་ལོངས་སྤྱོད་ཀྱི་འབྲས་བུ་ལ་ཉེ་བར་མི་འཚོ་བ་དང་ཐོབ་པ་ལའང་དུས་མ་ཡིན་པར་ཉེ་བར་མི་འཚོ་བ་དང་། དུས་ལ་བབ་ཀྱང་དབུལ་པོ་རྣམས་ལ་གནོད་པ་བགྱིས་ཤིང་ཉེ་བར་མི་འཚོ་བ་དང་། མུ་གེའི་གནོད་པ་ཞིག་བྱུང་ན་སྐྱེ་དགུ་རྣམས་ཀྱི་སྐྱབས་བགྱིད་པ་དང་། ཆོམ་རྐུན་གྱི་གནོད་པ་དང་། ཕ་རོལ་གྱི་དམག་ཚོགས་ཀྱི་གནོད་པ་དང་། གཅིག་ལ་གཅིག་གནོད་པར་གྱུར་བ་ཞིག་བྱུང་ན་ཡང་དག་པར་ཕན་འདོགས་པར་བགྱིད་པ་དང་། དབུལ་པོ་རྣམས་ལ་ནོར་སྦྱིན་པ་དང་། མི་སྲུན་པ་རྣམས་ལ་ཡང་དག་པར་ཆད་པས་བཅད་པ་འདི་ནི་དེའི་སྙིང་རྗེ་ཞེས་བགྱི་སྟེ། རྒྱལ་པོ་ཆེན་པོ་ཆོས་གཉིས་པོ་དེ་དག་དང་ལྡན་ན་ཆོས་དང་ལྡན་པའི་རྒྱལ་པོ་སྐྱེ་དགུ་ཡང་དག་པར་སྐྱོང་བར་བགྱིད་ཅེས་བགྱི་བ་ལགས་ཏེ། བག་མཆིས་པ་དང་སྙིང་རྗེ་གཉིས་ལགས་སོ། ཞེས་གསུངས་སོ། །
 
 
4 ཆབ་སྲིད་རིག་པའི་འབྱུང་ཁུངས།
 
 
	བཞི་པ་ཆབ་སྲིད་ཀྱི་རིག་པའི་འབྱུང་ཁུངས་བཤད་པ་ལ་གཉིས་ཏེ། ཆབ་སྲིད་རིག་པ་ལ་མཁས་པའི་སྐྱེས་བུ་ཡ་རབས་རྣམས་ལ་བརྟེན་པ་དང་། དམ་པ་གོང་མ་རྣམས་ཀྱི་གཞུང་ལུགས་ལ་བརྟེན་པའོ།།
	དང་པོ་ལ་གཉིས་ཏེ། རྒྱལ་པོས་རང་ཉིད་ཀྱིས་ཆབ་སྲིད་ཀྱི་བྱ་བ་སྒྲུབ་ཚུལ་རང་གཅིག་པོ་ཁོ་ནས་ཐག་མི་གཅོད་པར་བྱ་བ་ཐམས་ཅད་ལེགས་མི་ལེགས་དང་ཇི་ལྟར་བྱ་དགོས་པ་རྣམས་ཡུལ་ན་གནས་པའི་མཁས་པ་རྣམས་ལ་བློ་འདྲི་དགོས་པར་གསུངས་ཏེ། དེ་ཉིད་ལས། རྒྱལ་པོ་ཆེན་པོ་ཆོས་དང་ལྡན་པའི་རྒྱལ་པོས་ནི་རང་གི་རིས་ན་ཡ་རབས་སུ་བཏུ་བའི་དགེ་སྦྱོང་དང་བྲམ་ཟེ་མཁས་པ། གསལ་བ་རིག་པ་དང་ལྡན་པ་དེ་དག་གི་དྲུང་དུ་མཆི་ཞིང་དུས་དུས་སུ་དགེ་བ་ནི་གང་མི་དགེ་བ་ནི་གང་ཅི་བྱས་ན་ལེགས་པར་འགྱུར། ཅི་བྱས་ན་སྡིག་པར་མི་འགྱུར་ཞེས་དྲི་བར་བགྱི་ཞིང་དེ་དག་ཆོས་སྟོན་པར་འགྱུར་བའི་སྐབས་དབྱེ་བར་བགྱིའོ། ཞེས་གསུངས་སོ། །
	གཉིས་པ་མཁས་པ་རྣམས་ཀྱིས་ཇི་ལྟར་བྱ་བ་ནི། མཁས་པ་རྣམས་ཀྱིས་ཀྱང་རྒྱལ་པོས་སྲིད་སྐྱོང་ཚུལ་ལ་སྐྱོན་ཅི་ཡོད་ཐམས་ཅད་ཚིག་འཇམ་པོའི་སྒོ་ནས་ཞུ་དགོས་པར་གསུངས་ཏེ། དེ་ཉིད་ལས། དེ་དག་གིས་ཀྱང་དེ་ལ་རྒྱལ་པོའི་ཚུལ་རྙིང་དག་བསྟན་པར་བགྱི་སྟེ། སྐབས་ཕྱེ་ན་ཚིག་གི་ཚུལ་འཇམ་པོས་སྐྱོན་བརྗོད་པར་བགྱི་སྟེ། དེ་ལྟར་ན་དེས་འདི་ལྟ་སྟེ་ནང་གི་སྟོབས་སམ། ཕྱི་རོལ་གྱི་སྟོབས་ལ་བརྟེན་ཅིང་བདག་ཉིད་མི་སྲུན་པ་ལས་ལེགས་པར་ཆད་པས་བཅད་པར་འགྱུར་རོ། ཞེས་གསུངས་སོ། །
	གཉིས་པ་དམ་པ་གོང་མ་རྣམས་ཀྱི་གཞུང་ལུགས་ལ་བརྟེན་པ་ནི། ཆོས་སྲིད་ཟུང་འཇུག་གི་ཆབ་སྲིད་དེ་རིག་པའི་གཞུང་ལུགས་གང་ཞིག་ལ་བརྟེན་ནས་བསྐྱང་བར་བྱ་ཞེ་ན། སྔོན་གྱི་སྐྱེས་བུ་དམ་པ་ཆོས་དང་འཇིག་རྟེན་ལ་མཁས་པ་སེམས་ཅན་ལ་ཕན་པར་བརྩོན་པ་རྣམས་ཀྱི་བསྟན་བཅོས་ལ་བརྟེན་ནས་བསྐྱང་དགོས་པར་གསུངས་ཏེ། དེ་ཉིད་ལས། སྨྲས་པ། བྲམ་ཟེ། ཆོས་དང་ལྡན་པའི་རྒྱལ་པོ་ཅི་ལ་གནས་ཤིང་སྐྱེ་དགུ་སྐྱོང་བར་བྱེད། སྨྲས་པ། རྒྱལ་པོ་ཆེན་པོ་འཁོར་ལོས་སྒྱུར་བའི་རྒྱལ་
པོ་མ་གཏོགས་པར་གཞན་ནི་བསྟན་བཅོས་ལ་གནས་ཤིང་སྐྱེ་དགུ་སྐྱོང་ལགས་སོ། ཞེས་དང་། གང་གི་ཚེ་སེམས་ཅན་རྣམས་ཆོས་མ་ལགས་པའི་འདོད་པ་ལ་ཆགས་ཤིང་མི་རིགས་པའི་འདོད་ཆེན་གྱིས་ཟིལ་གྱིས་ནོན་པ་དང་ལོག་པའི་ཆོས་ཀྱིས་འཁོར་བར་གྱུར་པ་དེའི་ཚེ་རྒྱལ་པོ་རྣམས་ཀྱི་རང་རང་གི་སྤོབས་པ་ལ་འབྲི་བར་འགྱུར་ཏེ། དེ་ལ་ཆོས་ཀྱིས་སྐྱེ་དགུ་ཡོངས་སུ་བསྐྱང་བའི་སླད་དུ་དྲང་སྲོང་ཆེན་པོ་རྣམས་བསྟན་བཅོས་དག་བགྱིད་དོ། ཞེས་གསུངས་སོ། འོ་ན་བསྟན་བཅོས་དེ་ཇི་ལྟ་བུ་ཞིག་ཡིན་ཞེ་ན། མི་རྣམས་ཀྱི་ཉོན་མོངས་པ་འདོད་ཆགས་ཞེ་སྟང་གཏི་མུག་རྣམས་ཞི་བ་དང་བག་ཡོད་དང་སྙིང་རྗེ་སྐྱེད་པར་བྱེད་པ་ཞིག་ཡིན་པར་གསུངས་ཏེ། དེ་ཉིད་ལས། སྨྲས་པ། བྲ་ཟེ་བསྟན་བཅོས་གང་ལ་ཆོས་དང་ལྡན་པའི་རྒྱལ་པོས་བརྟེན་ཅིང་སྐྱེ་དགུ་སྐྱོང་བར་བྱེད་པའི་བསྟན་བཅོས་གང་ཡིན། སྨྲས་པ། རྒྱལ་པོ་ཆེན་པོ་དེ་ནི་བསྟན་བཅོས་གང་ལས་མི་རིགས་པའི་ཆགས་པ་དང་། མི་རིགས་པའི་ཞེ་སྡང་དང་། མི་རིགས་པའི་གཏི་མུག་གི་གཉེན་པོ་རང་བཞིན་ནམ། རབ་ཏུ་དབྱེ་བའམ། ཕན་ཡོན་གྱི་སྒོ་ནས་བསྟན་པ་སྟེ།  དེ་ལ་གཉེན་པོའི་རང་བཞིན་ནི་འདི་ལགས་ཏེ། འདི་ལྟ་སྟེ། དེའི་གཉེན་པོར་འགྱུར་བ་མ་ཆགས་པའི་དགེ་བའི་རྩ་བ་དང་། ཞེ་སྡང་མ་མཆིས་པའི་དགེ་བའི་རྩ་བ་དང་། གཏི་མུག་མ་མཆིས་པའི་དགེ་བའི་རྩ་བ་ལགས་སོ། དེ་ལ་གཉེན་པོ་ཀུན་ནས་སློང་བ་ནི་འདི་ལགས་ཏེ། འདི་ལྟ་སྟེ། བག་མཆིས་པ་དང་སྙིང་རྗེ་ལགས་སོ། ། ཞེས་གསུངས་སོ། །
	དེ་བཞིན་དུ་མདོ་སྡེ་དྲན་པ་ཉེར་གཞག་ལས་གསུངས་པའི་དོན་རྣམས་འཇམ་མགོན་མི་ཕམ་རྒྱ་མཚོའི་རྒྱལ་པོ་ལུགས་ཀྱི་བསྟན་བཅོས་ས་གཞི་སྐྱོང་བའི་རྒྱན་ལས་གསུངས་པ་ནི། དེ་ཉིད་ལས། ཕྱོགས་ལྷུང་མེད་པ་ཞེས་བྱ་བ། ཡུལ་ལྗོངས་ཀུན་ལ་ཕ་མ་ལྟར། སྙོམས་ཤིང་བཤེས་ངོར་མི་བྱེད་པ། ཡོན་ཏན་ཆོས་འདི་ཉེར་གསུམ་པ། ཞེས་དང་། འབངས་ཀྱི་བདེ་ཐབས་ལེགས་བསམས་ནས། གང་ཕན་ཐབས་ཀྱིས་འཁོར་འབངས་ཀུན། དབུགས་དབྱུང་རིགས་པར་བདེར་སྐྱོང་བ། ས་ལ་དབང་གྱུར་སོ་གཉིས་པ། ཞེས་དང་ གཞན་ཡང་དེ་ཉིད་ལས། བདག་ནི་མགོན་དང་བཅས་སྙམས་རེ་སེམས་ཀྱིས། ཉམ་ཆུང་མཆི་མས་བརྣངས་པའི་སྨྲེ་སྔགས་ཀྱིས། །ས་བདག་ལ་ནི་བདེན་པའི་དོན་གསོལ་བ། ཡལ་བར་འདོར་བ་སེམས་ཀྱིས་ཇི་ལྟར་བཟོད། ཞེས་གསུངས་ཏེ། འབངས་རྣམས་དཔོན་པོ་ལ་རང་གི་སྐྱིད་སྡུག་ཞུ་བར་བྱུང་ན་དེ་ལ་རྒྱལ་པོས་ཇི་བཞིན་དུ་ཉན་ནས་དོན་བསྒྲུབ་དགོས་པ་ལས་ཡལ་བར་མི་འདོར་བ་དང་། དེར་མ་ཟད་ཉམ་ཆུང་རྣམས་ཀྱིས་རྒྱལ་པོ་ལ་ཞུ་མི་ཕོད་པས་འབངས་རྣམས་ཀྱི་བདེ་སྡུག་ལ་རྒྱལ་པོ་རང་ཉིད་ཀྱིས་བརྟག་དབྱད་བྱ་དགོས་པར་གསུངས་ཏེ། དེ་ཉིད་ལས། ཤིན་ཏུ་ཉམ་ཆུང་རྣམས་ཀྱིས་མི་བདག་ལ། ཞུ་བར་རྔོ་མི་ཐོགས་པ་མང་བའི་ཕྱིར། དུས་དང་དུས་སུ་འབངས་ཀྱི་བདེ་སྡུག་ལ། ཚུལ་བཞིན་རྟོག་ཅིང་དཔྱོད་པ་མཁས་པ་ཡིན། རང་ཉིད་བདེ་བར་གནས་པ་ཕལ། ཕ་རོལ་ཉམས་ལ་ལྟ་བ་དཀོན། གཞན་གྱི་ཁོང་དུ་ཞུགས་པ་ལྟའི། བསམ་དཔྱོད་ཅན་གྱི་རྗེ་བོ་བཟང་། ཞེས་སོ། ། 
	མདོར་ན་རྒྱལ་པོ་རྣམས་ཀྱིས་རང་གི་སྲོག་ལའང་མི་བལྟ་བར་འབངས་རྣམས་ལ་སྙིང་རྗེ་བསྐྱེད་ནས་བསྐྱང་དགོས་པར་གསུངས་ཏེ། དེ་ཉིད་ལས། རྣམ་པ་ཀུན་ཏུ་སེམས་ཀྱིས་ཡོངས་བརྟགས་ཀྱང་། བདག་ལས་ཆེས་སྡུག་འགའ་ཡང་མ་མཐོང་བ། དེ་ལྟར་སོ་སོར་གཞན་ལའང་རང་སྡུག་པ། དེ་ཕྱིར་བདག་དགས་གཞན་ལ་གནོད་མི་བྱ། བདེ་བ་འདོད་དང་སྡུག་བསྔལ་མི་འདོད་པར། སྐྱེ་བོ་ཀུན་ཀྱང་ཤིན་ཏུ་མཉམ་པའི་ཕྱིར། བདག་གི་ཚུལ་ལ་བལྟས་ནས་འགྲོ་བ་གཞན། ཤིན་ཏུ་ཕོངས་པར་གྱུར་ལ་སྙིང་རྗེར་བྱེད། བདག་ནི་སྐྱེ་བོ་འདི་ཡི་མགོན་གྱུར་ལ། འདི་ཀུན་བདག་ལ་རེ་ཞིང་ལྟ་བྱེད་པས། བདག་གི་སྲོག་ནི་བཏང་བར་ཆེས་བླ་ཡི། འདི་རྣམས་བཏང་བར་མི་བྱ་སྙམ་དུ་བསམ།  །ཞེས་གསུངས་སོ། །

	འོ་ན་ཆད་པ་གཅོད་པར་འོས་པའི་ཉེས་པ་ཅན་དེ་ཅི་ལྟ་བུ་ཞིག་ཡིན་ཞེ་ན། ཉེས་པ་རྣམ་པ་ལྔའི་ནང་དུ་བསྡུས་ནས་གསུངས་ཏེ། དང་པོ་ནི། ཡང་དེ་ཉིད་ལས། སྨྲས་པ། བྲམ་ཟེ་མི་སྲུན་པ་དེ་དག་ཇི་ལྟ་བུ་ཡིན་པར་ཤེས་པར་བྱ། སྨྲས་པ། རྒྱལ་པོ་ཆེན་པོ་མདོར་ན་མི་སྲུན་པ་ནི་རྣམ་པ་ལྔར་མཁྱེན་པར་བགྱི་སྟེ། རྒྱལ་པོ་ལ་གནོད་པ་བགྱིད་པ་དང་། གཅིག་ལ་གཅིག་གནོད་པར་བགྱིད་པ་དང་། བཀའ་མི་ཉན་པ་དང་། ལོག་པས་འཚོ་བ་དང་། ལོག་པར་ཞུགས་པ་ལགས་སོ། དེ་ལ་རྒྱལ་པོ་ལ་གནོད་པ་བགྱིད་པ་ནི་འགུམས་པ་དང་། འགུམས་སུ་སྩོལ་བ་དང་། དུག་སྩོལ་བ་དང་། ཕྱག་མཛོད་རྐུ་བ་དང་། དོན་མ་རུང་བར་བགྱིད་པ་དང་། བཙུན་མོ་འདྲིད་པ་དང་། བཀའ་ལྟར་མི་བགྱིད་པ་དང་། གསང་མི་ཐུབ་པ་དང་། ཁམས་ཀྱི་དཀྲུགས་མ་བགྱིད་པ་དང་། ཁ་རྒོད་མཆི་བ་དང་། ཁ་ཕྱར་གཏོང་བ་དང་། དེ་ལྟ་བུ་ལ་སོགས་པ་དག་ནི་རྒྱལ་པོ་ཆེན་པོ་རྒྱལ་པོ་ལ་གནོད་པ་བགྱིད་པ་ལགས་པར་མཁྱེན་པར་བགྱིའོ། ཞེས་གསུང་ཏེ། འདི་ནི་རྒྱལ་པོ་བསད་པའམ་གསོད་མ་ཐུབ་ཀྱང་གསོད་པའི་བྱ་བ་བསྒྲུབས་པ་ལ་སོགས་པའོ། །
	གཉིས་པ་ནི། ཡང་དེ་ཉིད་ལས། དེ་ལ་གཅིག་ལ་གཅིག་གནོད་པར་བགྱིད་པ་ནི་སེམས་ཅན་འདི་དག་གཅིག་ལ་གཅིག་སྲོག་ལ་རྒོལ་བའམ། ལོངས་སྤྱོད་འཕྲོག་པའམ། མཆིས་བྲང་ལ་བྱི་བོ་བགྱིད་པའམ། སྒྱུའི་དབང་གིས་ཕ་རོལ་བསླུ་བའམ། མཛའ་བ་འབྱེད་པའམ། ངག་མི་སྙན་པས་འཐབ་པའམ། ལས་དང་། སྲང་དང་ཚད་སྒྱུ་མས་གཞན་འདྲིད་པའམ། གཅིག་ལ་གཅིག་མི་སྙན་པར་བརྗོད་པའམ། རྒྱལ་པོ་ཆེན་པོ་དེ་ལྟ་བུ་ལ་སོགས་པ་དག་ནི་གཅིག་ལ་གཅིག་གནོད་པ་བགྱིད་པ་ལགས་པར་མཁྱེན་པར་བགྱིའོ། ཞེས་གསུངས་ཏེ། འབངས་རྣམས་ཀྱིས་ནང་ཕན་ཚུན་དུ་གསོད་པ་དང་རྐུ་བ་དང་ལོག་གཡེམ་དང་རྫུན་དང་གཡོ་སྒྱུ་སོགས་བྱེད་པའོ། །
	གསུམ་པ་ནི། ཡང་དེ་ཉིད་ལས། དེ་ལ་བཀའ་མི་ཉན་པ་ནི་རྒྱལ་པོ་ཆེན་པོ་ལ་རྟེན་པའི་ཁམས་ཀྱི་རྒྱལ་ཕྲན་དང་། རྒྱལ་པོའི་བཀའ་ལྟར་མི་བགྱིད་པ་སྟེ། རྒྱལ་པོ་ཆེན་པོ་དེ་ལྟ་བུ་ལ་སོགས་པ་དག་ནི་བཀའ་མི་ཉན་པ་ལགས་པར་མཁྱེན་པར་བགྱིའོ། ཞེས་གསུངས་ཏེ། རྒྱལ་པོའི་བཀའ་ལ་མི་བརྩི་བའོ། །
	བཞི་པ་ནི། ཡང་དེ་ཉིད་ལས། དེ་ལ་ལོག་པས་འཚོ་བ་ནི་སེམས་ཅན་གང་དག་སྡོམ་པ་མ་མཆིས་པ་སྟེ་དེ་དག་ཀྱང་ཤན་པ་དང་བྱ་པ་དང་ཕག་འཚོང་དང་། དེ་ལྟ་བུ་ལ་སོགས་པ་དག་ལགས་པར་མཁྱེན་པར་བགྱིའོ། ཞེས་གསུངས་ཏེ། རང་གི་འཚོ་བའི་ཕྱིར་དུ་སྲོག་ཆགས་མང་པོ་གསོད་པར་བྱེད་པའོ། །
	ལྔ་པ་ནི། ཡང་དེ་ཉིད་ལས།།དེ་ལ་ལོག་པར་ཞུགས་པ་ནི་སེམས་ཅན་གང་དག་ལོངས་སྤྱོད་ལས་ཕྱིར་ལོག་སྟེ་མཚན་མ་ཅན་དུ་གྱུར་པ་རྣམས་ཚུལ་ཁྲིམས་ཉམས་པ་དང་ལྟ་བ་ཉམས་པ་དང་ཆོ་ག་ཉམས་པ་དང་འཚོ་བ་ཉམས་པར་གྱུར་ཅིང་རང་རང་གི་ཆོས་ཡོངས་སུ་བཟུང་བ་རྣམས་ལ་མི་གནས་པ་ལགས་ཏེ་དེ་དག་ནི་རྒྱལ་པོ་ཆེན་པོ་ལོག་པར་ཞུགས་པ་ལགས་པར་མཁྱེན་པར་བགྱིའོ། ཞེས་གསུངས་ཏེ། དགེ་སྦྱོང་ཚུལ་ཁྲིམས་ཉམས་པའམ་ལྟ་བ་ཉམས་པ་ཅན་ནོ། །
	ཉེས་པ་བྱས་པའི་མི་དེ་རྣམས་ལ་ཆད་པ་གཅོད་ཚུལ་ཅི་ལྟར་བྱ་བའང་དེ་ཉིད་ལས། སྨྲས་པ། བྲམ་ཟེ་རྣམས་པ་གང་གིས་ཇི་ལྟར་ན་ཆོས་དང་ལྡན་པའི་རྒྱལ་པོས་རྒྱལ་པོ་ལ་གནོད་པ་བྱེད་པའི་མི་སྲུན་པ་རྣམས་ཆད་པས་བཅད་པར་བྱ། སྨྲས་པ། རྒྱལ་པོ་ཆེན་པོ་དེ་ནི་སྐྱོན་བརྗོད་པས་དགག་པའམ། ལོངས་སྤྱོད་དབྲོག་པས་དགག་པའམ། བཅིང་བ་དང་བསྐྲད་པ་དང་སྨད་པས་དགག་པར་བགྱིའོ། སྨྲས་པ། གཅིག་ལ་གཅིག་གནོད་པར་བྱེད་པ་ལ་ཇི་ལྟར་ནན་ཏན་དུ་བྱ། སྨྲས་པ། རྒྱལ་པོ་ཆེན་པོ་བསྡིགས་པ་དང་གནོད་པར་བགྱི་བ་དང་། བརྡེག་པ་དང་། གོ་རར་སྩལ་བ་དང་། སྦྱོ་བ་དང་། ཆད་པས་བཅད་པས་བཟློག་པར་བགྱིའོ།། སྨྲས་པ། བཀའ་མི་ཉན་པ་རྣམས་ལ་ཇི་ལྟར་ནན་ཏན་དུ་བྱ། སྨྲས་པ། ཟིལ་གྱིས་མནན་ཏེ་དབང་དུ་བསྒྱུར་བ་ལ་རང་རང་གི་རིས་ནས་བསྐྱོད་པར་མི་བགྱི་བས་བཟློག་པར་བགྱིའོ། དེ་ཅིའི་སླད་དུ་ཞེ་ན། རྒྱལ་པོ་ཆེན་པོ་འདི་ལྟར་དེ་དག་རང་རང་གི་རིས་ནས་བསྐྱོད་པར་མ་བགྱིས་ན་རྒྱལ་པོའི་བཀའ་དྲིན་གཟོ་ཞིང་འཇིགས་པས་བཀའ་ཉན་པར་འགྱུར་ཏེ། གཞན་བཀའ་མི་ཉན་པའི་སྐབས་ཀྱང་ཡོངས་སུ་ཆད་པར་འགྱུར་ཞིང་ཕྱག་མི་འཚལ་བ་རྣམས་ཀྱང་ཕྱག་འཚལ་བར་འགྱུར་ཕྱོགས་དང་ཕྱོགས་མཚམས་རྣམས་སུ་ཡང་སྙན་པར་གྲགས་པའི་སྒྲ་དང་ཚིགས་སུ་བཅད་པ་འབྱུང་བར་འགྱུར་ཞིང་གཞི་དེ་ལས་བསོད་ནམས་ཀྱང་མང་དུ་འཕེལ་བའི་སླད་དུའོ། སྨྲས་པ། ལོག་པར་འཚོ་བ་རྣམས་ལ་ཇི་ལྟར་ནན་ཏན་དུ་བྱ། སྨྲས་པ། རྒྱལ་པོ་ཆེན་པོ་བསྡིགས་ཤིང་ད་ཕན་ཆད་གལ་ཏེ་དེ་ལྟར་བྱེད་ན་ཆད་པ་འདི་དང་འདིས་བཅད་པོ་ཞེས་འཇིགས་པ་བསྟན་པས་དགག་པར་བགྱིའོ། སྨྲས་པ། ལོག་པར་ཞུགས་པ་རྣམས་ལ་ཇི་ལྟར་ནན་ཏན་དུ་བྱ། སྨྲས་པ། རྒྱལ་པོ་ཆེན་པོ་ཡང་དག་པའི་གཉེན་པོའི་ཕྱོགས་ལ་གཟུད་པས་བཟློག་པར་བགྱིའོ།། རྒྱལ་པོ་ཆེན་པོ་གལ་ཏེ་གང་ཟག་ཚུལ་ཁྲིམས་ཉམས་པའམ། ལྟ་བ་ཉམས་པའམ། ཆོ་ག་ཉམས་པའམ། འཚོ་བ་ཉམས་པ་ཞིག་དགེ་འདུན་མཐུན་པས་སྦྱངས་ཏེ་བརྟགས་ནས་བསྐྲད་པར་བགྱིས་པའམ། རང་གིས་ཁས་བླངས་པ་ལས་དགེ་འདུན་གྱིས་བསྐྲད་པར་མི་ནུས་ན། དེ་ལ་ཆོས་དང་ལྡན་པའི་རྒྱལ་པོས་ཡང་དག་པ་ལ་ཡང་དག་པར་རྟོགས་པར་བགྱིས་ཏེ། བཙུན་པའི་ཕྱོགས་ཀྱི་གྲོགས་བགྱིའོ།། གལ་ཏེ་དགེ་འདུན་གཉིས་མི་མཐུན་པའི་རྩོད་པར་གྱུར་ཏེ། ཚུལ་ཁྲིམས་ཉམས་པའམ། ཆོ་ག་ཉམས་པའམ། ལྟ་བ་ཉམས་པའམ། འཚོ་བ་ཉམས་པ་ལས་བརྩམས་ནས་ཡུས་རྟོད་ཅིང་རྩོད་པ་ཞིག་ཏུ་གྱུར་ན། དེ་ལ་ཆོས་དང་ལྡན་པའི་རྒྱལ་པོས་བདག་ཉིད་ཆོས་ཀྱི་དོན་ལ་མཁས་སམ། མི་མཁས་ཀྱང་རུང་སྟེ། རིས་དེ་ན་ཡ་རབས་སུ་བཏུ་བའི་དགེ་སྦྱོང་ངམ། བྲམ་ཟེ་ཆོས་ཀྱི་དོན་ལ་མཁས་པ་མཆིས་པ་དེ་དག་བསྡུས་ཏེ་རྩོད་པ་དེ་སྦྱང་བར་བགྱིའོ། དེ་ལྟར་སྦྱངས་ནས་དེ་ལ་གང་རིགས་པར་སྨྲ་བ་དེའི་ཕྱོགས་ཀྱི་གྲོགས་བགྱི་ཞིང་བསྐྲད་པའམ་ལོག་པ་ལ་བརྩོན་པ་བཟློག་པའི་སླད་དུ་བསྟང་བར་བགྱིའོ། ཞེས་གསུངས་སོ། །
	གལ་ཏེ་རྒྱལ་པོ་རང་ཉིད་ཀྱིས་ནག་ཉེས་བྱས་ན་རྒྱལ་པོ་རང་ཉིད་ཀྱིས་ལས་རྒྱུ་འབྲས་དང་འབངས་རྣམས་ཀྱི་གླེང་བརྗོད་ལ་འཇིགས་ནས་རྒྱལ་པོ་རང་ཉིད་ཀྱིས་རང་ཉིད་བཅོས་དགོས་པར་གསུངས་ཏེ། དེ་ཉིད་ལས། སྨྲས་པ། བྲམ་ཟེ་རྒྱལ་པོ་ཉིད་མི་སྲུན་པ་ཞིག་ཏུ་གྱུར་ན་དེ་ལ་སུས་ཆད་པས་བཅད་པར་ནན་ཏན་དུ་བྱ། སྨྲས་པ། རྒྱལ་པོ་ཆེན་པོ་རྒྱལ་པོ་དེ་ཉིད་ཀྱིས་སོ། གལ་ཏེ་རྒྱལ་པོ་བག་མ་མཆིས་པར་གྱུར་ཏམ། སྙིང་རྗེ་མ་མཆིས་པར་གྱུར་ན་དེའི་སླད་དུ་དེས་ཤེས་རབ་ཀྱི་སྟོབས་ལ་བརྟེན་ཏེ་མི་སྙན་པར་འགྱུར་བའི་འཇིགས་པ་དང་།  ངན་སོང་གི་འཇིགས་པ་དང་། ཆོས་བཞིན་གཉིས་པོ་འདི་དག་གིས་བག་མ་མཆིས་པ་དང་སྙིང་རྗེ་མ་མཆིས་པ་ལས་བདག་ཉིད་བཟློག་པར་བགྱིའོ། ཞེས་གསུངས་སོ། །
	རྒྱལ་པོས་རང་གི་ཡུལ་ཁམས་ན་གནས་པའི་ཡུལ་ལྷ་གཞི་བདག་སོགས་མཆོད་བཀུར་བྱ་དགོས་པར་གསུངས་ཏེ། དེ་ཉིད་ལས། སྨྲས་པ། བྲམ་ཟེ་རྒྱལ་པོའི་ཁམས་ན་ལྷ་གང་དག་གནས་པ་དེ་དག་ཆོས་དང་ལྡན་པའི་རྒྱལ་པོས་ཇི་ལྟར་བསྐྱང་བར་བྱ། སྨྲས་པ། རྒྱལ་པོ་ཆེན་པོ་ཡང་དག་པའི་གཏོར་མ་བཤམས་ཏེ་བསྩལ་བར་བགྱིའོ། དེ་ལྟར་ན་ཆོས་དང་ལྡན་པའི་རྒྱལ་པོས་སྐྱེ་དགུ་ཐམས་ཅད་བསྐྱང་བར་འགྱུར་རོ།།མི་སྲུན་པ་ཐམས་ཅད་ཀྱང་ཆད་པས་གཅད་པར་འགྱུར་རོ། ཁ་ན་མ་ཐོ་བ་ཡང་མ་མཆིས་པར་འགྱུར་རོ། གཞི་དེ་ལས་ཚེ་སླད་མ་པའི་བསོད་ནམས་ཀྱང་མང་དུ་འཕེལ་ལགས་སོ། ཞེས་གསུངས་སོ། །
	ཕ་མ་ལ་གུས་བཀུར་མི་བྱེད་པ་དང་གཡོག་དང་གླ་པ་སོགས་ལ་ལས་གླ་མི་སྦྱིན་པ་དག་ལོག་པར་འཚོ་བའི་མི་སྲུན་པའི་ནང་དུ་བསྡུས་ནས་འོས་འཚམ་གྱི་ཆད་པ་གཅོད་དགོས་པར་གསུངས་ཏེ། དེ་ཉིད་ལས། སྨྲས་པ། བྲམ་ཟེ་རྒྱལ་པོ་ཆོས་དང་ལྡན་པའི་ཁམས་ན་ཕ་དང་མ་རྒས་པ་ལ་གུས་ཤིང་ཕར་མི་ཤེས་པ་དང་། མར་མི་ཤེས་པ་དང་།།བུ་དང་། ཆུང་མ་དང་། བྲན་དང་། བྲན་མོ་དང་། ལས་བྱེད་པའམ་ཞོ་ཤས་འཚོ་བ་དག་ལ་ལེགས་པར་བགོ་བཤའ་མི་བྱེད་ཅིང་། ལས་ཆེན་པོ་དང་ལས་ངན་པས་ཤིན་ཏུ་ཉོན་མོངས་པར་བྱེད་པ་དེ་དག་མི་སྲུན་པའི་ཕྱོགས་གང་གི་ནང་དུ་བགྲང་བར་བྱ། སྨྲས་པ། རྒྱལ་པོ་ཆེན་པོ་ལོག་པར་འཚོ་བའི་ཕྱོགས་མི་སྲུན་པའི་ནང་དུའོ། དེ་ཅིའི་སླད་དུ་ཞེ་ན། འདི་ལྟ་སྟེ། ཕན་འདོགས་པའི་སེམས་ཅན་རྣམས་ལ་སྦྱིན་པར་བགྱི་བའི་ཆོས་བགོ་བཤའ་བགྱི་བར་འོས་པ་དག་ལ། བགོ་བཤའ་མི་བགྱིད་ཅིང་གཅིག་ཏུ་སྤྱོད་པ་འདི་ནི་ལོག་པས་འཚོ་བ་ཆེན་པོ་ལགས་པའི་སླད་དུའོ། །ཞེས་གསུངས་སོ། །

༤ ཆོས་སྲིད་ཟུང་འཇུག་གི་སློབ་གསོ།
 
 
	བཞི་པ་ཆོས་སྲིད་ཟུང་འཇུག་གི་སློབ་གསོ་ནི། རྒྱལ་པོ་ལུགས་ཀྱི་བསྟན་བཅོས་ལས། ཡུལ་དེར་གནས་པའི་མཛངས་པ་རྣམས། ལས་ཀྱི་འཁོར་ལོ་གསུམ་ལ་སྦྱོར། དགྲ་ཐབས་ཤེས་ཤིང་རྩལ་སྦྱང་དུ། འཇུག་པ་རྒྱལ་སྲིད་ལས་འཁོར་ཡིན། ཞིང་ལས་དང་ནི་གནས་ཁང་གི །བྱ་བ་སློབ་པ་གཉིས་པ་སྟེ། ཚོང་དང་བཟོ་རྣམ་སྣ་ཚོགས་ཀྱི། ལས་ལ་སྦྱོར་བ་གསུམ་པར་བཤད། ལས་ཀྱི་འཁོར་ལོ་གསུམ་པོ་འདིས། སྐྱེ་རྒུ་བདེ་བར་བྱེད་པའོ། ཞེས་གསུངས་ཏེ། རྒྱལ་བསྲུང་གི་ཕྱིར་དུ་འབངས་རྣམས་ལ་དགྲ་ཐབས་ལ་སློབ་སྦྱོང་དང་དམག་དོན་སྦྱོང་བརྡར་བྱེད་དུ་འཇུག་པ་དང་། འཚོ་བའི་ཕྱིར་དུ་ཞིང་ལས་སོ་ནམ་དང་ཁང་པ་བཟོ་སྐྲུན་སོགས་ལ་སློབ་སྦྱོང་བྱ་བ་དང་། དཔལ་འབྱོར་གྱི་ཕྱིར་དུ་ཞིང་ལས་དང་བཟོ་ལས་ལ་སློབ་སྦྱོང་བྱེད་དུ་བཅུག་ནས་རྒྱལ་སྲུང་དང་འཚོ་བ་དང་དཔལ་འབྱོར་གསུམ་གྱི་ཤེས་བྱ་རྣམས་ལེགས་པར་ཁོང་དུ་ཆུད་པར་བྱེད་དགོས་པར་གསུངས་སོ།།
	ཡང་དེ་ཉིད་ལས། གཙུག་ལག་ཤེས་དང་རིག་བྱེད་པ། བཟོ་གནས་པ་དང་ཚོང་ཁང་དང་། དགེ་སྦྱོང་དང་ནི་བྲམ་ཟེ་རྣམས། མང་བར་གྱུར་པའི་ཡུལ་དེར་བདེ། ཞེས་ཡ་རབས་དམ་པའི་བསམ་བློ་དང་སྤྱོད་པ་སོགས་སྟོན་པའི་གཙུག་ལག་རྣམས་ཀྱི་དོན་ཤེས་མཁན་གྱི་མཁས་པ་དང་། སྙན་ངག་སོགས་རིག་བྱེད་ཀྱི་གཞུང་ལ་མཁས་པ་དང་། བཟོ་རིག་ལག་རྩལ་ལ་མཁས་པ་དང་། ཚོང་ཁང་དང་། མི་མང་གི་བསམ་པ་དང་སྤྱོད་པ་ལེགས་པའི་ལམ་དུ་སྒྱུར་བར་བྱེད་པའི་ལུས་ཀྱི་སློབ་གསོ་དང་ངག་གི་སློབ་གསོ་གཏོང་བའི་དགེ་སྦྱོང་དང་བྲམ་ཟེ་མང་པོ་ཡོད་པའི་གནས་སུ་མི་རྣམས་བདེ་ཞིང་སྐྱིད་པས་དེ་རྣམས་ལ་མཐོང་ཆེན་བྱས་ཏེ་བསྐྱེད་བསྲིང་བྱ་དགོས་པར་གསུངས། ཡང་དེ་ཉིད་ལས། བཟོ་གནས་རྣམ་པ་སྣ་ཚོགས་པ། ངོ་མཚར་དགའ་བ་བསྐྱེད་པ་དག །སློབ་པའི་གྲྭ་བཙུགས་ཚོང་དུས་ཀྱི། འདུན་ས་དག་ཀྱང་བཅའ་བར་བྱ། ཞེས་བཟོའི་རིག་གནས་དང་ལག་རྩལ་རྣམ་པ་སྣ་ཚོགས་སློབ་པའི་སློབ་གྲྭ་འཛུགས་པ་དང་། ཚོང་ཁྲོམ་བཅས་ནས་ཚོང་གི་ཁོར་ཡུག་བཟང་པོ་བསྐྲུན་དགོས་པར་གསུངས་སོ། །
 
 
༥ ཆོས་སྲིད་ཟུང་འཇུག་གི་དམག་དོན།
 
 
	ལྔ་པ་ཆོས་སྲིད་ཟུང་འཇུག་གི་དམག་དོན་ནི། གལ་ཏེ་ཆོས་ལྡན་གྱི་རྒྱལ་པོ་དེ་རང་ཉིད་ཚུལ་བཞིན་དུ་གནས་ཀྱང་རྒྱལ་ཁབ་ལ་རྒྱལ་ཁབ་གཞན་སོགས་ཀྱིས་བཙན་འཛུལ་བྱས་ན་ཇི་ལྟར་བྱ་དགོས་ཞེ་ན། ཐོག་མར་ཞི་བདེ་འབའ་ཞིག་གི་ལམ་ནས་བཙན་འཛུལ་དེ་མི་འབྱུང་བའི་ཐབས་ལ་འབད་དགོས་པར་གསུངས་ཏེ། དེ་ཉིད་ལས། སྨྲས་པ། བྲམ་ཟེ་རྒྱལ་པོའི་ཆོས་དེ་ལྟར་ཡོངས་སུ་རྫོགས་པ་དང་ལྡན་པའི་ཆོས་ཀྱི་རྒྱལ་པོས་འཐབ་མོའི་གཡུལ་ཞིག་ཉེ་བར་གནས་ན་ཇི་ལྟར་ནན་ཏན་དུ་བྱ། སྨྲས་པ། རྒྱལ་པོ་ཆེན་པོ་དུས་གསུམ་དུ་ཐབས་ལ་མཁས་པའི་རྣམ་པ་གསུམ་གྱིས་ནན་ཏན་དུ་བགྱིའོ།། དེ་ལ་དུས་གསུམ་ནི་ཐོག་མའི་དུས་དང་། བར་གྱི་དུས་དང་། ཐ་མའི་དུས་སོ། དེ་ལ་ཐོག་མའི་དུས་ཀྱི་ཐབས་མཁས་ནི་གལ་ཏེ་རྒྱལ་པོའམ་བློན་པོ་མཛའ་བར་བགྱི་བས་འགྲུབ་པར་གདའ་ན་ཡང་མཛའ་བར་བགྱི་བས་ཉེ་བར་བཟུང་སྟེ་འཐབ་མོ་དེ་ཞི་བར་བགྱིའོ། གལ་ཏེ་ཕན་གདགས་པ་ཞིག་གིས་འགྲུབ་པར་གདའ་ན་ཡང་ཕན་གདགས་པས་ཉེ་བར་བཟུང་སྟེ་འཐབ་མོ་དེ་ཞི་བར་བགྱིའོ། གལ་ཏེ་ཕྱོགས་མང་པོ་ཡོངས་སུ་བཟུང་བ་དང་དེ་བས་ལྷག་པའི་དགྲར་འགྱུར་བའི་འཇིགས་པ་ལ་སོགས་པ་བསྟན་པས་འགྲུབ་པར་གདའ་ན་ཡང་། དེ་གཉིས་བསྟན་པས་ཉེ་བར་བཟུང་སྟེ། འཐབ་མོ་དེ་ཞི་བར་བགྱི་སྟེ། དེ་ལྟར་དུས་དང་པོ་ལ་ཐབས་མཁས་པ་སྦྱར་བར་བགྱིའོ། ཞེས་གསུངས་སོ། །

༢ དེ་ཚུལ་ཇི་ལྟ་བུར་བྱུང་བ། 
 
 
	གཉིས་པ་ཚུལ་ཇི་ལྟ་བུར་བྱུང་བ་ནི། ཆེས་ཐོག་མར་ལྟ་བ་དེ་ཅུང་ཟད་ཆ་ཚང་བའི་སྒོ་ནས་སྨྲ་བ་པོ་ནི་དུས་རབས་བཅུ་བདུན་པའི་ནང་དུ་བྱུང་བའི་དབྱིན་ཇིའི་སྙན་གྲགས་ཅན་གྱི་མཚན་ཉིད་རིག་པ་བ་ལྗོན་ལོ་ཁི་(Johan Locke)ཞེས་པ་དེ་ཡིན། ཁོས་སྨྲས་པ། ཆོས་ལུགས་ནི་རྒྱལ་ཁབ་སྤྱིའི་དོན་ཆེན་མ་ཡིན་གྱི། སྤྱི་དམངས་སྒེར་དོན་ཡིན། རྒྱལ་ཁབ་ཀྱིས་ཆོས་ཚོགས་སོ་སོ་ལ་ཉེ་རིང་མེད་པ་དང་འདྲ་མཉམ་དུ་བལྟ་བ་དང་གུ་ཡངས་ཀྱི་སྲིད་ཇུས་ལག་བསྟར་བྱ་དགོས། འོན་ཀྱང་ཆོས་ཚོགས་ཀྱི་མཛད་སྒོས་སྤྱིའི་ཁེ་ཕན་ལ་གནོད་པ་མེད་པར་བྱ་ཞིང་། རང་གི་རྒྱལ་ཁབ་ཀྱི་སྲིད་གཞུང་ལ་ངོ་རྒོལ་བྱ་མི་རུང་བ་དང་དེར་མ་ཟད་ཚད་འཛིན་ངེས་ཅན་ཞིག་བྱ་དགོས་ཞེས་ཟེར། ཕྱིས་སུ་ཆོས་སྲིད་ཁ་བྲལ་འདི་ཨ་མི་རི་ཁའི་རྩ་ཁྲིམས་སུ་བཅས། དེ་ཡང་མེ་གླིང་བྱང་མའི་སྐམ་ས་ཆེན་པོའི་སྟེང་དུ་ཐོག་མར་གནས་སྤོས་ནས་འོངས་པའི་མི་མང་དེ་རྣམས་ནི་སྔར་དབྱིན་ཇིར་ཆོས་ལུགས་སམ་ལྷའི་དབང་ཆའི་འོག་ཏུ་དཀའ་སྡུག་མྱང་བ་དག་ཡིན་པས་རྒྱལ་ཁབ་གསར་བ་འཛུགས་པ་ན་སྔར་གྱི་ལམ་ལུགས་དེ་ཡང་སྐྱར་ལག་བསྟར་བྱེད་པར་མི་འདོད་པས་ཆོས་སྲིད་སོ་སོར་ཕྱེས་པ་ཡིན་ནོ། །
 
 
༣ དུས་ནམ་གྱི་ཚེ་ཡུལ་གང་དུ་བྱུང་བ།
 
 
	གསུམ་པ་དུས་ནམ་གྱི་ཚེ་རྒྱལ་ཁབ་གང་གི་ནང་དུ་བྱུང་བ་ནི། དུས་རབས་བཅོ་བརྒྱད་པའི་མཇུག་གི་དུས་སུ་ཨ་མི་རི་ཁའི་རྒྱལ་ཁབ་ཏུ་བྱུང་བ་ཡིན་ཏེ། ཕྱི་ལོ་༡༧༩༡ལོའི་ཟླ་བ་༩པའི་ཚེས་༢༤ཉིན་ཨ་རིའི་རྩ་ཁྲིམས་ཀྱི་ནང་དུ་བཀོད་པས་དུས་དེ་ནས་བཟུང་མགོ་ཚུགས་པ་རེད། ཚུལ་ཇི་ལྟར་བཀོད་ཅེ་ན། རྒྱལ་ཚོགས་ཀྱིས་རྒྱལ་ཁབ་ཆོས་ལུགས་འཛུགས་པར་བྱེད་པའམ་ཆོས་ལུགས་རང་དབང་གི་མཛད་སྒོ་འགོག་པར་བྱེད་པའི་ཁྲིམས་བཅའ་བར་མི་བྱ་ཞེས་སྨྲས་སོ། འདི་ནི་སྔར་ཡོད་ཀྱི་རྩ་ཁྲིམས་ལ་དག་བཅོས་བྱས་པ་སྟེ། ཨ་རིའི་རྩ་ཁྲིམས་དོན་ཚན་དང་པོའི་དག་བཅོས་ཞེས་སུ་གྲགས་པ་དེ་ཡིན། དེ་ནས་བཟུང་ཨ་རིའི་མི་རྣམས་ཀྱིས་འདི་ཉིད་སྲིད་གཞུང་གི་ཆོས་ལུགས་སྲིད་ཇུས་ཀྱི་རྩ་ཁྲིམས་ཀྱི་གཞི་འཛིན་ས་བྱེད། རྩ་ཁྲིམས་འདིའི་དབང་གིས་ཨ་མེ་རི་ཀའི་རྒྱལ་ཁབ་དེ་འཛམ་གླིང་གི་རྒྱལ་ཁབ་ཡོངས་རྫོགས་ལས་ཆེས་ཐོག་མར་ཆོས་སྲིད་ཁ་བྲལ་དང་ཆོས་དད་རང་མོས་ཀྱི་སྲིད་ཇུས་ལག་བསྟར་བྱེད་པའི་རྒྱལ་ཁབ་ཏུ་གྱུར་ཏོ། །
 
 
༤ དེའི་ངོ་བོ་ཇི་ལྟ་བུ་ཞིག་ཡིན་པ།
 
 
	བཞི་པ་འདིའི་ངོ་བོ་ཇི་ལྟ་བུ་ཞིག་ཡིན་པ་ནི། ཨ་རིའི་མུ་ཤེ་ཀིན་ཁུལ་གྱི་ཆེས་མཐོའི་ཁྲིམས་ཁང་གི་ཁྲིམས་དཔོན་ཐོ་མ་སི་ཁའོ་ལེ་(Thomas E. Cooley,ཞེས་པས་འདིའི་ངོ་བོ་ལ་འབྲེལ་བཤད་གསལ་པོ་ཞིག་བྱས་ཡོད་དེ། ཁོང་ན་རེ། རྩ་ཁྲིམས་དོན་ཚན་དང་པོའི་དག་བཅོས་ཀྱི་དངོས་དོན་ནི་ཁྲིམས་ཀྱི་རྣམ་པ་གང་གིས་ཀྱང་ཆོས་ཚོགས་གང་རུང་གཅིག་འཛུགས་པའམ་གསོལ་འདེབས་ཀྱི་ཆོ་ག་གང་རུང་ཞིག་ལ་ཆེད་དམིགས་ཀྱིས་གཅེས་སྐྱོང་བྱེད་མི་ཆོག་པ་དང་། སྲིད་གཞུང་གི་སྡེ་ཁག་གང་གིས་ཀྱང་ཆོས་ལུགས་ཀྱི་མཛད་སྒོ་ལ་བཙན་ཐབས་ཀྱིས་ཁྲལ་སྡུད་པ་དང་དམངས་ཚོགས་ལ་བཙན་གྱིས་གསོལ་འདེབས་ཀྱི་བྱེད་སྒོའི་ནང་དུ་ཞུགས་སུ་འཇུག་པ་དང་དམངས་ཚོགས་ཀྱིས་སྨོན་འདུན་བཟང་པོའི་ཀུན་སློང་གིས་སྤེལ་བའི་ཆོས་ལུགས་ཀྱི་མཛད་སྒོ་ལ་ཚད་འཛིན་བྱེད་པ་དང་དམངས་ཚོགས་ཀྱིས་རང་གི་ཆོས་ལུགས་དད་པ་མཚོན་པར་བྱེད་པ་ལ་ཚད་འཛིན་བྱེད་མི་ཆོག་པའི་དོན་ཡིན་ཞེས་ཟེར་རོ། འདིའི་དོན་ལ་གཉིས་ལས། 
	དང་པོ་ནི། རྒྱལ་ཁབ་ཀྱི་ཆོས་ལུགས་འཛུགས་ཞེས་པ་ནི་ཆོས་ལུགས་གང་ཡང་རུང་བ་ཞིག་སྲིད་གཞུང་གིས་ཁྲིམས་ལ་བརྟེན་ནས་རྒྱལ་ཁབ་ཧྲིལ་པོའི་ཐུན་མོང་གི་ཆོས་ལུགས་ཡིན་པར་གཏན་ལ་ཕབ་པའི་དོན་ཡིན་ནོ།། 
	འདིའི་ཐད་ལ་མི་འགའ་རེས་ཡེ་ཤུ་ཆོས་ལུགས་དེ་ཨ་རི་རྒྱལ་ཁབ་ཀྱི་ཆོས་ལུགས་སུ་བྱ་དགོས་པར་འདོད་པ་ལ། འཇམས་སུ་མེ་ཏུས་སོན་(James Madison Jr,)གྱིས་དེ་མི་འཐད་པའི་ལན་དོན་ཚན་བཅོ་ལྔ་བཏབ་པ་འདི་ལྟ་སྟེ། 
	གཅིག །ང་ཚོའི་འདོད་པ་ནི། ཆེས་གཞི་རྩར་གྱུར་པ་དང་དགག་ཏུ་མེད་པའི་བདེན་དོན་ཞིག་ནི། ཆོས་ལུགས་སམ་ང་ཚོས་འཇིག་རྟེན་བྱེད་པ་པོ་ལ་འཁུར་བར་འོས་པའི་འགན་དང་འགན་དེ་ཇི་ལྟར་ལེགས་བསྒྲུབ་བྱ་བ་ནི་རིགས་པ་དང་དད་པ་ཁོ་ན་ལ་བརྟེན་ནས་སྣ་ཁྲིད་བྱ་དགོས་པ་ཞིག་ཡིན་གྱི། འཇིགས་སྐུལ་དང་གདུག་རྩུབ་གང་གིས་ཀྱང་མིན། མི་སོ་སོའི་ཆོས་ལུགས་ཀྱི་དད་པ་དེ་ངེས་པར་དུ་རང་ཉིད་ཀྱི་ཡིད་ཆེས་དང་ཤེས་བཞིན་གྱིས་ཐག་གཅོད་བྱ་དགོས་པ་ཡིན། འདི་ཉིད་མི་སོ་སོའི་ཁེ་དབང་ཡིན་པར་མ་ཟད་འཕྲོག་ཏུ་མེད་པའི་ཁེ་དབང་ཡིན། གང་གི་ཕྱིར་ན། མི་སོ་སོས་དངོས་པོའི་ངོས་འཛིན་དེ་རང་རང་གི་བསམ་གཞིག་ལ་བརྟེན་ནས་བྱ་དགོས་པ་ཡིན་གྱི། མི་གཞན་ཞིག་གིས་གཙོ་ཁྲིད་བྱ་རྒྱུ་མ་ཡིན། འཇིག་རྟེན་བྱེད་པ་པོ་ལ་ཇི་ལྟར་གུས་བཀུར་བྱ་བ་དེ་ངེས་པར་དུ་རང་ཉིད་ཀྱིས་དང་ལེན་ཡོད་པའི་ཐབས་ཚུལ་དེའི་སྒོ་ནས་བསྒྲུབ་དགོས་པ་ཡིན་ནོ།། 
	སྤྱི་དམངས་སྤྱི་ཚོགས་ཀྱི་ཆ་ཤས་ཤིག་ཏུ་གྱུར་པའི་སྔོན་རོལ་ནས་ཐོག་མར་རང་ཉིད་འཇིག་རྟེན་བྱེད་པ་པོའི་འབངས་མི་ཉིད་དུ་གྱུར་ཡོད་དགོས་ཏེ། དེ་གཉིས་ཕན་ཚུན་བརྟེན་པ་ཡིན། ཆོས་ལུགས་ལ་བཤད་ན། སྤྱི་དམངས་སྤྱི་ཚོགས་འཛུགས་པ་འདིས་ལྷན་སྐྱེས་སུ་ཡོད་པའི་དད་པའི་ཁེ་དབང་དེ་འགྲིབ་པར་མི་འགྱུར་ལ། ཆོས་ལུགས་ནི་སྤྱི་དམངས་སྤྱི་ཚོགས་ཀྱི་ངོས་འཛིན་གྱི་ཁོངས་རོལ་ནས་ཡོངས་སུ་བཀར་ན་ཆོག་གོ །
	གཉིས། ཆོས་ལུགས་ནི་སྤྱི་བཏང་གི་སྤྱི་དམངས་སྤྱི་ཚོགས་ཀྱི་དབང་ཆའི་ཁྱབ་ཚད་ཀྱི་ཕྱི་རོལ་ན་ཡོད་དགོས་ལ། དེ་བས་ཀྱང་ཁྲིམས་འཛུགས་ལས་ཁུངས་ཀྱི་དབང་ཆའི་ཁྱབ་ཚད་ཀྱི་ཕྱི་རོལ་ན་ཡོད་དགོས། ཕྱི་མ་འདི་སྔ་མ་ལས་ཐོན་པའི་དངོས་པོ་ཡིན་ཏེ། སྔ་མས་མངགས་བསྐོ་བྱས་པ་ཡིན། འདིའི་ཁྲིམས་འཁེལ་དབང་ཚད་དེ་སྔ་མ་ལས་བྱུང་ཞིང་དེར་མ་ཟད་ཚད་ཡོད་པ་ཞིག་ཡིན། རང་དབང་ཡོད་པའི་སྲིད་གཞུང་སྲུང་སྐྱོང་བྱེད་དགོས། སྲིད་གཞུང་གི་སྡེ་ཁག་སོ་སོའི་ལས་འགན་གྱི་དབང་ཆའི་ཁྱབ་ཚད་དབྱེ་འབྱེད་ལེགས་པོ་བྱ་དགོས། སོ་སོའི་དབང་ཚད་ལས་བརྒལ་ནས་མི་མང་གི་ཁེ་དབང་སྲུང་སྐྱོང་བྱེད་ཐབས་མེད་པའི་གནས་སུ་འགྱུར་བ་ནི་དེ་བས་ཀྱང་བྱ་མི་རུང་། གལ་ཏེ་བརྒལ་བར་གྱུར་ན། དབང་སྒྱུར་པ་ལ་མི་མང་གིས་བྱིན་པའི་དབང་ཆ་ལས་བརྒལ་བར་གྱུར་པས་གཏུམ་རྒྱལ་ཡིན། མི་མང་གིས་འདི་འདྲའི་དབང་སྒྱུར་པ་ཞིག་དང་ལེན་བྱས་ན་བྲན་གཡོག་ཡིན། གང་གི་ཕྱིར་ཞེ་ན། ཁོང་ཅག་ལ་དབང་སྒྱུར་བྱེད་ཀྱི་བཅའ་ཁྲིམས་དང་དབང་སྒྱུར་བར་བྱེད་པའི་དབང་ཆ་ཐམས་ཅད་མི་མང་ལས་བྱུང་བ་མ་ཡིན་པའི་ཕྱིར་རོ། །
	གསུམ། སྔོན་བྱུང་གི་ལོ་རྒྱུས་ལ་མཐོང་ཆུང་བྱ་བ་དང་བརྗེད་དུ་མི་རུང་། ཡེ་ཤུ་ཆོས་ལུགས་བཙུགས་ཤིང་དེ་ལས་གཞན་པའི་ཆོས་ལུགས་ཕྱིར་ཕུད་པའི་ཟུང་འཇུག་གི་སྲིད་དབང་གིས་ཀྱང་ཁོང་ཚོས་ཁས་བླངས་པའི་ཡེ་ཤུ་ཆོས་ལུགས་ཀྱི་གྲུབ་མཐའ་དེ་ཁོ་ན་འཛུགས་ཤིང་ཡེ་ཤུ་ཆོས་ལུགས་ཀྱི་གྲུབ་མཐའ་གཞན་པ་ལས་སླ་བོའི་སྒོ་ནས་འདོར་བར་བྱེད་པ་འདི་ཁྱོད་ཀྱིས་མ་མཐོང་ངམ། ཡང་ན་ཟུང་འཇུག་གི་སྲིད་དབང་གཅིག་གིས་ཁོང་ཚོའི་སྤྱི་དམངས་ལ་བཙན་ཤུགས་ཀྱིས་ནོར་རྫས་ཀྱི་སུམ་ཆ་གཅིག་ཁོང་ཚོས་བཙུགས་པའི་ལས་ཁུངས་ལ་འབུལ་དུ་འཇུག་ཅིང་། སླར་ཡང་དེ་རྣམས་ལ་བཙན་ཤུགས་ཀྱིས་འདི་དང་འདྲ་བའི་ལས་ཁུངས་གཞན་ཡང་དང་ལེན་བྱེད་དུ་མི་འཇུག་གམ། །
	བཞི། གལ་ཏེ་མི་རྣམས་ཀྱི་རང་དབང་དང་སྒེར་ཚུགས་ཀྱི་རང་བཞིན་འདི་སྐྱེས་ནས་འདྲ་མཉམ་ཡིན་ན། འོ་ན་མི་རེ་རེ་བཞིན་དུ་འདྲ་མཚུངས་ཀྱི་ཆ་རྐྱེན་འོག་ཏུ་སྤྱི་དམངས་སྤྱི་ཚོགས་འདིའི་ནང་དུ་འཇུག་འོས་པ་ཡིན་ཏེ། རང་བཞིན་གྱིས་ཐོབ་པའི་ཁེ་དབང་དེ་མི་གཞན་རྣམས་ལས་ཇེ་མང་དུ་འགྱུར་བའམ་ཇེ་མང་དུ་འགྱུར་རྒྱུ་ཅི་ཡང་མེད། དེ་བས་ཀྱང་མི་རེ་རེ་བཞིན་དུ་རང་ཉིད་ཀྱིས་ཤེས་བཞིན་གྱི་བསམ་པས་རང་གི་ཆོས་ལུགས་འདེམ་ག་བྱེད་པའི་ཁེ་དབང་དེ་ཐོབ་འོས་པ་ཡིན། ང་ཚོ་ལ་རང་ཉིད་ཀྱིས་ཆེས་བཟང་བ་དང་ཆེས་འཕགས་པར་ངོས་འཛིན་བྱས་པའི་ཆོས་གདམ་ང་བྱ་བའི་རང་དབང་ཡོད། འོན་ཀྱང་མི་གཞན་རྣམས་ཀྱིས་དེ་ལྟར་དུ་དང་ལེན་མི་བྱེད་པའི་ལྟ་བ་གཟུང་ཆོག་པའི་ཁེ་དབང་ལ་དགག་པ་བྱ་མི་རུང་། གལ་ཏེ་རང་དབང་འདི་ལ་ཧམ་སྤྱོད་བྱས་ན། དེ་འཇིག་རྟེན་བྱེད་པ་པོ་ལ་སིམ་འཛུལ་བྱས་པ་ཡིན་གྱི། མི་གཞན་ལ་མིན། ད་ལམ་བཏོན་པའི་ཆོས་ལུགས་ཀྱི་ཁྲིམས་གཞི་འདི་བཅའ་ཁྲིམས་ཡོངས་རྫོགས་ཀྱི་རྨང་གཞིར་གྱུར་པའི་འདྲ་མཉམ་གྱི་རྩ་དོན་དང་འགལ་བར་གྱུར་འདུག་གོ །
	ལྔ། ཁྲིམས་གཞི་འདིས་དོན་གྱིས་ཅི་ཞིག་སྟོན་པ་ནི། ཡང་ན་ས་གནས་དཔོན་རིགས་ཀྱིས་ཆོས་ལུགས་ཀྱི་བདེན་དོན་ལ་ཚོད་འཛིན་བྱེད་པའི་གོ་ཐོབ་ཅན་གྱི་ཁྲིམས་དཔོན་བྱ་རུང་བ་དང་། ཡང་ན་ཆོས་ལུགས་དེ་སྤྱི་པའི་སྲིད་ཇུས་ཁྱབ་སྤེལ་དུ་གཏོང་བའི་ཤེད་འཕྲུལ་ཞིག་ཏུ་བྱ་རུང་བ་དེ་ཡིན་མོད། འོན་ཀྱང་དེ་གཉིས་ཀའང་འཛམ་གླིང་ཡོངས་ཀྱི་རིམ་བྱུང་གི་དབང་སྒྱུར་པ་རྣམས་ཀྱིས་རྫུན་བཟོའམ་བརྫུས་མ་བྱས་པར་གྱུར་ཏོ། །
	དྲུག ཡེ་ཤུ་ཆོས་ལུགས་ཀྱི་ཆོས་འདི་འཇིག་རྟེན་སྤྱིར་བཏང་གི་སྟོབས་ཤུགས་ལ་བརྟེན་ལ་བརྟེན་པ་གཏན་ནས་མིན། ཁོའི་གནས་པ་དང་འཕེལ་བ་འདི་མིས་བྱས་པའི་བཅའ་ཁྲིམས་ཀྱིས་སྲུང་སྐྱོབ་བྱས་པ་ལས་བྱུང་བ་ཞིག་མ་ཡིན་གྱི། དེ་ལས་ལྡོག་སྟེ་མིའི་རིགས་དང་འགལ་ཟླར་ལངས་པ་ལས་གྲུབ་པ་ཞིག་ཡིན། དོན་གྱི་ཆ་ནས་བཤད་ན། ཆོས་ལུགས་འདི་མིའི་སྲིད་ཇུས་ཀྱིས་གསར་དུ་མཐོང་བ་མ་ཡིན། སྲིད་ཇུས་ཡོད་པའི་སྔ་རོལ་ནས་གནས་ཤིང་ཀུན་གྱིས་རྒྱབ་སྐྱོར་བྱས་པ་ཞིག་ཡིན་ནོ། །
	བདུན། ཉམས་མྱོང་ལས་གསལ་བ་ལྟར་ན། ཆོས་ལུགས་ལས་ཁུངས་ཀྱིས་ཆོས་ལུགས་རང་ཉིད་ཀྱི་དག་གཙང་དང་དེའི་ཐོན་པའི་ནུས་པ་སྲུང་སྐྱོང་མ་བྱས་པར་མ་ཟད་དེ་དང་རྒྱབ་འགལ་དུ་གྱུར། ལོ༡༥༠༠རིང་ལ་ཡེ་ཤུ་ཆོས་ལུགས་ཀྱི་ཁྲིམས་བཀོད་ལས་ཁུངས་དེ་ནམ་ཡང་བརྟག་བཤེར་བྱ་བའི་གནས་སུ་གྱུར། དེའི་རྗེས་འབྲས་ལ་ས་གནས་ཕལ་ཆེར་གྱི་ཆོས་སྤེལ་པ་རྣམས་ཀྱི་ང་རྒྱལ་དང་ལེ་ལོ་དང་། དད་ལྡན་རྣམས་ཀྱི་རྨོངས་བརྟུལ་དང་བྲན་གྱི་ངང་ཚུལ་དང་ཕྱོགས་གཉིས་ཀ་ལ་ཡོད་པའི་རྨོངས་དད་དང་ཕྱོགས་འཛིན་དང་རིགས་མི་མཐུན་པ་ལ་གནོད་འཚེ་བྱེད་པ་དག་མཐོང་བར་གྱུར། གལ་ཏེ་ཆོས་སྤེལ་པ་རྣམས་ཀྱིས་འོད་དང་དྲོད་འབྱིན་པ་སྟེ་རིན་ཐང་ཡོད་པའི་དུས་དེ་ནམ་ཡིན་ཞེ་ན། ཐམས་ཅད་ཆོས་ལུགས་དེ་སྲིད་དོན་ལ་མ་ཞུགས་པའི་སྔོན་གྱི་གནས་སྐབས་ན་ཡིན་ནོ། །
	བརྒྱད། གལ་ཏེ་སྤྱི་དམངས་སྲིད་གཞུང་གི་གོ་དོན་ནང་དུ་ཆོས་ལུགས་མི་འདུ་བའི་ཚེ་ན་ཆོས་ལུགས་ཀྱི་ཁྲིམས་བཀོད་ལས་ཁུངས་ཀྱིས་སྲིད་གཞུང་གི་དབང་ཆ་ལ་དགོས་པ་ཇི་ལྟར་ཡོད། ཆོས་ལུགས་ལས་ཁུངས་ཀྱིས་སྤྱི་དམངས་སྤྱི་ཚོགས་ལ་ཇི་ལྟ་བུའི་ཤུགས་རྐྱེན་ཡོད། སྐབས་འགར་ཁོང་ཚོ་སྲིད་གཞུང་གི་དབང་ཆའི་ཤུལ་རོའི་ཐོག་ཏུ་ལངས་པའི་སེམས་ཀྱི་གཏུམ་སྲིད་ཅིག་ཏུ་བལྟ་བ་དང་། ཕལ་ཆེར་གྱི་དུས་སུ་གཏུམ་སྲིད་དབང་ཆའི་གོ་གནས་ཀྱི་རྒྱབ་སྐྱོར་པ་ཞིག་ཏུ་བལྟ་བ་ལས། དུས་ནམ་ཡང་མི་མང་གི་རང་དབང་གི་ལྟ་སྲུང་པ་ཞིག་ཏུ་ལྟ་མཁན་བྱུང་མེད་དོ། སྤྱི་པའི་རང་དབང་མགོ་གནོན་བྱེད་པར་འདོད་པའི་དབང་སྒྱུར་པ་དག་གི་ནུས་སྟོབས་ཡོད་པའི་ཆོས་ལུགས་མི་སྣ་དེ་བེད་སྤྱད་བྱ་བདེ་བའི་ལག་རོགས་ཤིག་ཏུ་མཐོང་གིན་ཡོད། གཞུང་དྲང་གི་སྲིད་གཞུང་ཞིག་ཡིན་ན་འདི་འདྲའི་ལག་རོགས་དེ་དགོས་དོན་མེད། དེ་འདྲའི་སྲིད་གཞུང་དེས་སྤྱི་དམངས་སོ་སོར་ཡོད་པའི་ཆོས་དད་རང་དབང་གི་ཁེ་དབང་དེ་ལ་འདྲ་མཉམ་གྱི་སྒོ་ནས་སྲུང་སྐྱོབ་བྱས་ན་འོས་བབས་ཀྱི་རྒྱབ་སྐྱོར་དེ་འཐོབ་པར་འགྱུར་ཏེ། གྲུབ་མཐའ་གཞན་ལ་ཡོད་པའི་འདྲ་མཉམ་གྱི་ཁེ་དབང་ལ་བཙན་འཛུལ་མི་བྱའོ། ཞེས་པ་ལ་སོགས་པ་དོན་ཚན་བཅོ་ལྔའི་སྒོ་ནས་བཤད་འདུག་གོ །
	མེ་ཏུས་སེན་ཞེས་པ་འདི་ཨ་རིའི་སྲིད་འཛིན་རྣམས་ཀྱི་ནང་ནས་ཐེངས་བཞི་པ་ཡིན་ཞིང་། ཨ་རིའི་རྩ་ཁྲིམས་ལག་བསྟར་བྱེད་མཁན་གཙོ་བོ་དང་རྩ་ཁྲིམས་དག་བཅོས་ཀྱི་འགན་འཁུར་པ་ཡིན་པས་མི་རྣམས་ཀྱིས་ཁོང་ལ་རྩ་ཁྲིམས་ཀྱི་ཕ་ཡབ་ཅེས་འབོད་དོ། །
	མདོར་ན་རྒྱལ་ཁབ་ཀྱི་ཁྲིམས་ལ་བརྟེན་ནས་ཆོས་ལུགས་གང་ཡང་རུང་བ་ཞིག་ལ་རྒྱལ་ཁབ་དེའི་མི་དམངས་ཡོངས་རྫོགས་བཙན་ཐབས་ཀྱི་སྒོ་ནས་དད་པ་བྱེད་དུ་འཇུག་པ་སྟེ། འདི་སྤྱིར་ཆོས་ལ་དད་པ་བྱེད་ཆོག་ཀྱང་རང་རང་གང་ལ་མོས་པའི་ཆོས་ལ་ཞུགས་མི་ཆོག་པས་ཆོས་དད་རང་དབང་མེད་པའི་རྣམ་པ་གཞན་ཞིག་ཡིན་ནོ།། གཉིས་པ་ཁྲིམས་ཀྱི་སྒོ་ནས་མི་དམངས་རྣམས་རང་རང་གང་ལ་དད་པའི་ཆོས་སྣ་གཅིག་ཀྱང་བསྒྲུབ་ཏུ་མི་འཇུག་པ་སྟེ། ཆོས་གང་ལའང་དད་པ་བྱེད་མི་ཆོག་པས་འདི་ནི་ཧ་ཅང་ཚབས་ཆེ་བས་ཆོས་དད་རང་དབང་མེད་པ་ཞིག་གོ །སྲིད་གཞུང་གིས་འདི་གཉིས་ཀ་མི་བྱེད་པ་ནི་ཕྱོགས་གཅིག་ནས་ཆོས་དད་རང་དབང་ཞེས་བྱ་ཞིང་ཕྱོགས་གཅིག་ནས་ཆོས་སྲིད་ཁ་བྲལ་ཞེས་བྱའོ། །
	གཉིས་པ་དེའི་དོན་ལ་ནོར་བ་བསལ་བ་ནི། དེང་སང་ཁ་ཅིག་གི་བསམ་པ་ལ་ཆོས་སྲིད་ཁ་བྲལ་ལམ་དབྱེ་འབྱེད་ཅེས་པ་དེ་འཇིག་རྟེན་འཁོར་བའི་བྱ་གཞག་ཆབ་སྲིད་དང་དཔལ་འབྱོར་དང་རིག་གནས་སོགས་ཀྱི་བྱ་བ་སྒྲུབ་མཁན་ཞིག་ཡིན་ན་དམ་པའི་ཆོས་བསྒྲུབ་མི་རུང་བ་དང་། དམ་པའི་ཆོས་སྒྲུབ་མཁན་ཞིག་ཡིན་ཕྱིན་ཆབ་སྲིད་དཔལ་འབྱོར་རིག་གནས་གང་ཡང་བསྒྲུབ་མི་རུང་བ་ཞིག་ཡིན་ཞེས་སྨྲ་བར་བྱེད་དོ། དེ་ནི་ནོར་བ་ཁོ་ན་ཡིན་ཏེ། དེ་ལྟ་ན་ཨ་མེ་རི་ཀའི་རྒྱལ་ཁབ་ཀྱི་སྲིད་འཛིན་ནས་དམངས་ཕལ་བའི་བར་གྱི་མི་ཐམས་ཅད་ཀྱིས་ཆོས་བསྒྲུབ་པ་དང་ཆོས་ལ་དད་པ་བྱེད་པ་ཁྲིམས་འགལ་དུ་འདོད་པར་ཁས་ལེན་དགོས་ཏེ། ཁོང་ཅག་ནི་ཆེས་ཐོག་མར་ཆོས་སྲིད་དབྱེ་འབྱེད་ཀྱི་ལམ་ལུགས་ཁྲིམས་ལ་བརྟེན་ནས་ལག་ལེན་དུ་བྱེད་པའི་རྒྱལ་ཁབ་ཡིན་པའི་ཕྱིར་རོ། འོན་ཀྱང་དེ་ལས་ལྡོག་སྟེ། སྲིད་འཛིན་ནས་དམངས་ཕལ་བའི་བར་གྱི་མི་རྣམས་ཀྱིས་ཆོས་ལ་དད་པ་བྱེད་ཅིང་ཆོས་བསྒྲུབ་པར་འདུག་སྟེ། སྤྱི་ལོ་༡༩༨༡ལོར་བརྟག་དཔྱད་བྱས་པའི་འབྲས་བུ་ལྟར་ན། ཨ་རིའི་སྲིད་འཛིན་ལ་མཚོན་ན། སྲིད་འཛིན་དང་པོ་འཇོ་ལྗི་ཝ་ཤིན་ཐོན་(George Washington,)ནས་ཝེལ་ཡེམ་ཁུ་ལུན་ཐོན་(William J, Clinton,)བར་གྱི་སྲིད་འཛིན་༤༢གྱི་ནང་ནས་མི་བཞི་མ་གཏོགས་གཞན་༣༨པོ་ཐམས་ཅད་ཆོས་ལ་དད་པ་བྱེད་པ་མ་ཟད་ཆོས་ཚོགས་ཀྱི་ཚོགས་མི་ཤ་སྟག་ཡིན་ཞིང་། མི་བཞི་པོའང་རང་རང་གི་ཆོས་ལུགས་གྲུབ་མཐའི་ཁ་ཕྱོགས་གསལ་པོ་ཡོད་ཅེས་ཟེར་ཞིང་། དེའི་ཕྱིས་སུ་བྱུང་བའི་སྲིད་འཛིན་འཇོ་ལྗུ་སྒྲ་བྷལ་བྷོས་ཤི་(George W Bush)དང་ད་ལྟའི་སྲིད་འཛིན་ཨོ་བྷ་མ་(Barack Obama,)གཉིས་ཀའང་ཡེ་ཤུ་ཆོས་ལུགས་ཀྱི་ཆོས་པ་ཡིན་ནོ། བསྡོམ་རྩིས་གཞན་ཞིག་ལས། ཨ་རིའི་ལོ་རྒྱུས་ཀྱི་ཐོག་ཏུ་སྲིད་འཛིན་༡༡ཆོས་ཚོགས་ཀྱི་ཚོགས་མི་མ་ཡིན། འོན་ཀྱང་བྱེད་པ་པོ་ལྷ་ལ་དད་པ་ཡོད་ཚུལ་མངོན་གསལ་དུ་སྟོན་པར་འདུག་ཅེས་ཀྱང་ཟེར་རོ། །
	ཨ་རིའི་དམངས་ཕལ་བ་ལ་མཚོན་ན། མི་བརྒྱ་ཆ༩༥འཇིག་རྟེན་བྱེད་པ་པོའི་ལྷ་ལ་དད་པ་བྱེད། མི་བརྒྱ་ཆ་༧༡གཅིག་མི་ཤི་བའི་རྗེས་སུ་ད་དུང་རྣམ་ཤེས་ཡོད་པ་དང་ལྷ་ཡུལ་ཞེས་པ་དེ་དོན་ལ་གནས་པར་ཁས་ལེན། བརྒྱ་ཆ་༥༧ཆོས་ཚོགས་སམ་ཆོས་ལུགས་ཀྱི་ལས་ཁུངས་ནང་དུ་ཞུགས། མི་བརྒྱ་ཆ་༥༧གྱིས་ཆོས་ལུགས་ཀྱིས་ད་ལྟའི་གནད་དོན་ཐམས་ཅད་དམ་ཕལ་ཆེ་བ་ལ་ལན་གདབ་པར་ནུས་ཟེར། མི་བརྒྱ་ཆ་༥༥ཡིས་ཆོས་ལུགས་འདི་ཤིན་ཏུ་གལ་ཆེན་པོ་ཡིན་ཞེས་ཟེར་རོ། །
	དེ་བཞིན་དུ་གོང་གི་འདོད་པ་དེ་ལྟ་ན་ཨ་མེ་རི་ཀའི་ཆོས་པ་རྣམས་ཀྱིས་སྲིད་ཀྱི་བྱ་བ་སྒྲུབ་པའང་ཁྲིམས་འགལ་ཡིན་པར་འདོད་དགོས་ཀྱང་དེ་མིན་པར་མ་ཟད་ཆོས་པས་སྲིད་ཀྱི་བྱ་བ་བསྒྲུབ་པ་ཁྲིམས་མཐུན་ཡིན་པར་ཁོ་ཚོས་འདོད་དེ། ༡༩༨༣པོར་ཨ་རིའི་ཆེས་མཐོའི་ཁྲིམས་ཁང་གི་མི་སུམ་ཆ་གཅིག་གིས་ངོ་རྒོལ་བྱས་ཀྱང་སུམ་ཆ་གཉིས་ཀྱིས་བློ་བབས་བྱས་ཏེ་ཡེ་ཤུ་ཆོས་ལུགས་ཀྱི་རྫི་བོའམ་དགེ་བཤེས་(Pastor,)ཀྱིས་གཞུང་གི་འགན་སྒྲུབ་པ་ཁྲིམས་མཐུན་དུ་གཏན་ལ་ཕབ་པའི་ཕྱིར་རོ། གཞན་ཡང་ཨ་རིའི་མཉམ་འབྲེལ་མཐོ་རིམ་ཁྲིམས་དོན་ཚོགས་འདུ་མགོ་འཛུགས་པའི་ཚེ། ཐོག་མར་མི་ཞིག་གིས་ལྷ་ལ་སྐྱབས་འཇུག་གི་གསོལ་བ་བཏབ་ནས་ཚོགས་འདུ་འཚོག་པ་དང་། རྒྱལ་ཚོགས་ཀྱི་གྲོས་ཚོགས་གོང་འོག་གཉིས་ཀྱི་ནང་དུ་ཡེ་ཤུ་ཆོས་ལུགས་ཀྱི་རྫི་བོའམ་དགེ་བཤེས་ཆེད་གཉེར་གྱིས་བཀོད་བསྒྲིགས་བྱས་ཡོད་ཅིང་། གྲོས་ཚོགས་ཀྱི་ཚོགས་འདུ་འཚོགས་པ་ནའང་ཐོག་མར་ལྷ་ལ་སྐྱབས་གསོལ་བ་དང་། སྲིད་འཛིན་གྱིས་འགན་གསར་དུ་འཁུར་བའི་སྐབས་སུའང་ལྷ་ལ་སྐྱབས་འཇུག་བྱེད་ཅིང་། ལག་པ་ལྷ་ཆེམས་ཀྱི་གླེག་བམ་ཐོག་ཏུ་བཞག་ནས་དམ་བཅའ་འབུལ་བ་དང་། གཞུང་བཙུགས་ཀྱི་སློབ་གྲྭའི་སློབ་མ་རྣམས་ཀྱིས་རྒྱལ་དར་ལ་དམ་བཅའ་འབུལ་སྐབས་ཀྱང་ང་ཚོས་ལྷའི་སྐྱབས་འོག་ནས་ཞེས་པ་ལ་སོགས་པའི་ཚིག་སྒྲོག །ཤོག་སྒོར་གྱི་སྟེང་དུའང་ང་ཚོ་ལྷ་ལ་ཡིད་རྟོན་ཞེས་པ་བྲིས་ཡོད། རྒྱལ་གླུ་དང་གསང་རྒྱའི་དམ་བཅའ་དང་ཁྲིམས་ཁང་གི་དམ་བཅའ་ཐམས་ཅད་ཀྱི་ནང་དུ་ལྷ་ལ་ཡིད་ཆེས་ཞེས་པའི་ཚིག་གསལ་བར་འཁོད་ཡོད་དོ། ཨ་རི་འི་སྲིད་འཛིན་འགན་རབས་༣༢པ་ཧྥན་ཁུ་ལེན་རོབ་ཟ་ཝེད་(Franklin D, Roosevelt,)ཀྱི་སྲིད་འཛིན་གྱི་ལས་འགན་ཐེངས་བཞི་ཁུར་བའི་ཐེངས་ཐ་མའི་འགན་གསར་འཁུར་གྱི་གཏམ་བཤད་ནང་འདི་ལྟར་བཤད་དེ། ཀུན་ནུས་ཀྱི་ལྷས་ང་ཚོའི་རྒྱལ་ཁབ་ལ་རྣམ་པ་སྣ་ཚོགས་ཀྱི་སྒོ་ནས་སྲུང་སྐྱོབ་གནང་ཡོད། ང་ཚོའི་མི་དམངས་ལ་ཚ་དྲོད་འབར་བའི་སེམས་ཤུགས་ང་བདེ་ཐང་སྟོབས་ཤུགས་ཅན་གྱི་དཔུང་པ་ཞིག་གནང་ནས། ཁོང་ཚོ་རང་དབང་དང་དྲང་བདེན་གྱི་དོན་དུ་འཐབ་རྩོད་བྱེད་དུ་བཅུག་ཡོད། ང་ཚོ་ལ་དད་པ་གནང་ཡོད། དེ་ནི་དཀའ་སྡུག་ཅན་གྱི་འཛམ་གླིང་འདིའི་ཐོག་གི་མིའི་རིགས་ཀྱི་རེ་བ་ཉིད་དུ་གྱུར་ཡོད། ཅེས་ཟེར། ཡང་ཨ་རིའི་སྲིད་འཛིན་འགན་རབས་༤༠པ་རེའུ་ནོལ་རེས་ཀན་(Ronald Reagan,)གྱིས་གཏམ་བཤད་ཅིག་གི་ནང་དུ། ལྷ་ནི་ང་ཚོའི་ཚེ་སྲོག་གི་དྭངས་བཅུད་རེད། ཅེས་ཟེར་རོ། དེས་ན་ཞིབ་འཇུག་པ་འགའ་ཞིག་གིས་ཨ་རིའི་ཆོས་སྲིད་ཁ་ཕྲལ་ཞེས་པ་དེའི་སྙིང་དོན་ནི། ཆོས་ཚོགས་དང་རྒྱལ་ཁབ་གཉིས་སྒྲིགས་འཛུགས་ཀྱི་ཐོག་ནས་སོ་སོར་ཁ་ཕྲལ་བའི་དོན་ཡིན་གྱི། ཆོས་ལུགས་དང་སྲིད་ཇུས་ཁ་ཕྲལ་བ་མ་ཡིན་ཞིང་། ཆོས་ལུགས་དང་སྲིད་ཇུས་གཉིས་མིའི་བསམ་བློའི་ཐོག་ནས་ཁ་ཕྲལ་བ་ནི་དེ་བས་ཀྱང་མ་ཡིན་ནོ་ཞེས་ཟེར་བ་འདུག་སྟེ་མད་པར་སྣང་ངོ་། །
	དེས་ན་འཛམ་བུ་གླིང་ལ་ཡོངས་སུ་གྲགས་པའི་ཆོས་སྲིད་ཟུང་འཇུག་ཅེས་པའམ་ཆོས་སྲིད་ཁ་ཕྲལ་ཞེས་པ་དེ་ནི་གོང་དུ་བཤད་པ་ལྟར་སྲིད་གཞུང་གི་ཆབ་སྲིད་ཀྱི་དོན་ཞིག་ཡིན་གྱི། མི་སྒེར་གྱི་འཚོ་བའི་ནང་དུ་ཆོས་དང་སྲིད་གཉིས་ཀ་མཉམ་གནས་བྱེད་ཆོག་མི་ཆོག་གི་དོན་མ་ཡིན་པས་མགོ་བོ་རྨོངས་པར་མི་བྱའོ། །

དེ་གཉིས་ཀྱི་དོན་ལ་དཔྱད་པ།
 
 
	གསུམ་པ་དེ་གཉིས་ཀྱི་དོན་ལ་དཔྱད་པ་ལ་གཉིས་ཏེ། ཆོས་སྲིད་ཟུང་འཇུག་གི་དོན་ལ་དཔྱད་པ་དང་། ཆོས་སྲིད་ཁ་བྲལ་གྱི་དོན་ལ་དཔྱད་པའོ།། 
 
 
༡༽ཆོས་སྲིད་ཟུང་འཇུག་གི་དོན་ལ་དཔྱད་པ།
 
 
	དང་པོ་ལ་ཆོས་སྲིད་ཟུང་འཇུག་གི་སྐྱོན་གྱི་ཕྱོགས་ལ་དཔྱད་པ་དང་། དེའི་དགེ་མཚན་གྱི་ཕྱོགས་ལ་དཔྱད་པ་དང་། ཆོས་སྲིད་ཟུང་དུ་འཇུག་མི་ནུས་པར་འདོད་པ་ལ་དཔྱད་པའོ།། 
 
 
༡ ཆོས་སྲིད་ཟུང་འཇུག་གི་སྐྱོན་ལ་དཔྱད་པ།

